
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ПЭРЭНЛЭЙН ЛУВСАНЦЭРЭН 
(1933—1972)

	Манай үргэлжилсэн үгийн богино хэлбэрийн зохиолын авьяаслаг зохиолч агсан П. Лувсанцэрэнгийн түүвэр уншигч таны гарт очиж байна. Энэ түүвэрт зохиогчийн бичсэн шилдэг өгүүллэг, шүлгүүдээс гадна «Хөдөөгийн дуун» «Усны эргүүлэг буюу Борзооны явдал» тууж нь оржээ. 

	П. Лувсанцэрэн ихэвчлэн өгүүллэг бичдэг байв. Уянгын аяс дүүрэн намуухан хүүрнэлээр зохиолоо эхэлдэг нь энэ зохиолчийн онцлог байв. Энэхүү энгийн хүүрнэл нь эхлээд чухам л энгийн юм шиг санагдах мөртөө яв явсаар хүний сэтгэлийн дотоод ертөнц рүү орж төгсгөлд нь ямар гүнзгий санаа гаргаж вэ гэсэн сэтгэгдэл үлдээнэ. Уншигчийн сэтгэлд од харвах мэт зурсхийсэн гэрэл гэгээ, сэрхийх бодол төрүүлнэ. Ямар нэг нандин бодол санаа, эрж явсан юмыг нь барин тавин хэлээд өгсөн шиг санагдана. П. Лувсанцэрэнгийн өгүүллэгүүдийн талаар ийм нэг товч зүйлийг эхлээд хэлмээр санагдлаа. Энэ түүврээс малын эмч Намжил («Нүүдэл»), геологич Самдан («Захидал»), эвлэлийн гишүүн Сүрэн («Оддын дор»), замчин Даваа («Хаврын шувуу») зэрэг өөр хоорондоо ялгаа бүхий олон шинэ дүрүүд уншигч тантай уулзан золгоно. 

	Зохиогчийн хамгийн сүүлийн бүтээл гэвэл «Энэхэн хавар» туужийн хэсэг, «Бодол» гэдэг өгүүллэг юм. «Бодол» өгүүллэг нь зохиогчийн бичгийн ширээн дээр хараахан дуусаагүй үлдсэн юм. Энд Сумъяа гэдэг хүний тухай өгүүлнэ. Хүн амьдралдаа бахархах үйлсээр дүүрэн явахаас сайхан юмгүй. Тиймээс өөртөө үргэлж шаардлага тавин ажиллах нь чухал гэдэг санаа гаргах гэсэн бололтой. 

	П. Лувсанцэрэн уран бүтээл дээрээ мэдэгдэхүйц өсөж зохиолынхоо сэдвийг сонгож олох, дүрээ бодож боловсруулах, үгээр илэрхийлж гаргахын хувьд ид хүчээ авч, хэлэх гэсэн санаагаа дутуу орхих вий гэж хэчнээн их анхаардаг байсан нь эл номд орсон олонх зохиолуудаас ил тод харагдах болов уу!

	П. Лувсанцэрэн зохиолоо урлахын хувьд нарийн «мужааны» нэг байлаа. Түүний өгүүллэгүүдэд зохиолынхоо дүрийг уран тод болгож чадсан хэчнээн сайхан хэллэгүүд байна вэ. Жинхэнэ байраа олсон үг хэчнээн тод дүрслэл болдгийг өгүүлэх юун. Хоёрхон жишээ дурдъя «Гэтэл эдний үр хүүхэд Цэвэлмаагаар отголсонгүй, түүнийг арван наймтай байхад нь жигтэйхэн чанга дуутай бас нэгэн охин төржээ. » («Нүүдэл»), «... цоохор шүүгээнд байдаг хэдэн шил архинаас гурвыг нь гялс гялсхийтэл аваад богцондоо хийчихлээ» («Нурамтын өвөрт»), «Хаврын шувуу» номд орсон бүтээлүүдийн талаар энэ мэт олон зүйл тэмдэглэн хэлж болох боловч энэ ном нэгэнт уншигч таны гар дээр очиж, зохиол бүр нь тантай ярьж байгаа болохоор олныг нуршилгүй үүгээр хязгаарлаж, зохиогчийн тухай хэдэн зүйл өгүүлье. 

	Зохиолч Пэрэнлэйн Лувсанцэрэн 1933 онд Баянхонгор аймгийн Баянбулаг сумын нутагт малчны гэр бүлд төржээ. Бага сургууль, мал эмнэлгийн сургууль төгсөөд 16 насандаа малын бага эмч болж хөдөө орон нутагт хэдэн жил ажиллажээ. Энэ тухайгаа хожим «Хөдөөгийн дуун» гэдэг тууждаа ихэд хөгжөөнтэйгээр бичсэн бил ээ. П. Лувсанцэрэн анх манай утга зохиолд «Нар шингээгүй» гэдэг өгүүллэгтэйгээ 1962 он үеэс орж ирсэн юм. Эхнийхээ өгүүллэгээр олон уншигчийн найдвар хүлээнэ гэдэг мэдээжээр том алхам. Энэ өгүүллэг тухайн үедээ өгүүлэг бичигчдийн дунд ч гэсэн «шуурга» дэгдээсэн бил ээ. Насны багад нөхөрт гарсан нэгэн бүсгүйн сэтгэл зүрхэн дэх цэвэр тунгалаг бодлыг дурайтал нээн үзүүлснээрээ энэ өгүүллэг уншигчдын сонирхлыг ихэд татсан юм. 

	П. Лувсанцэрэн бид хоёр 1965 онд Москва хотноо Утга зохиолын дээд сургуулийн оюутнуудын нийтийн байр болох долоон давхарт (бидний нэрлэдгээр) анх дотно танилцсан бил ээ. Энэ сургуульд, бид хоёрын хамт өнгөрүүлсэн хоёр жил бол уран бүтээлийнхээ жаргал зовлонг хуваалцсан эрхэм сайн анд болгосон юм. 

	П. Лувсанцэрэн 1962-1967 онуудад М. Горькийн нэрэмжит, утга зохиолын дээд сургуульд суралцан төгсөх хугацаандаа нэлээд бүтээл туурвисан бил ээ. П. Лувсанцэрэн нэг үдэш олон эмх замбараагүй өрсөн ширээн дээрээ зайчлан хоёр тохойгоо тавьж, ширээнийхээ чийдэнг асаачхаад:

	 

	Буурал Москвад анх ирж

	Бороон дундуур ном бариад

	Тверийн гудамжаар тэвдэж явсан

	Тэр өдөр саяхан л юм сан.... 

	Оюутан гэдэг даруухан нэр минь

	Орхигдож хаана хоцрох бол?

	Хичээл лекцэд суудаг байсан

	Герцений байшинд хоцрох бол уу?

	Хэдэн хэлээр шуугилдаж байдаг

	Нийтийн байранд үлдэх болов уу? 

	(«Оюутан»)

	 

	гэж бичиж суусныг нь тодхон санаж байна. Бас намрын нэг хүйтэн бороотой орой, насаараа жин тээсэн нэгэн өвгөний тухай бодолхийлэн ярьж, дараахан нь «Ус шиг цэнхэр» гэдэг өгүүллэг бичсэн юм. Өгүүллэгийн нэрийг зүгээр ч нэг өгсөнгүй. Зохиолын гол баатар Жанцан залуудаа Дагиймаа гэдэг хүүхэнтэй дотно байв. Нэг удаа жинд явахдаа «Чи юу захих вэ?» гэхэд бүсгүй «Ус шиг цэнхэр торго авчирч өгөөрэй» гэж хэлж байгаагаар өгүүллэгт гардгийг дахин дахин дурсаж яльгүй этгээд нэр өгч бил ээ. П. Лувсанцэрэн зохиолынхоо сэдвийг ямагт бодит зүйлээс сэдэвлэн авч зохиолд гарч буй газар орны нэр, нутаг усны хоорондох зайг хүртэл яг үнэнээр тооцоолон бичдэг байв. Баянхонгор аймагт бага залуудаа малын эмч байсан хэдэн жилийн дуртгал бол түүний олонх зохиолын сэдэв байсан юм. Хөдөөгийн тухай ямар нэгэн яриа болоход баруун гараа өргөн үг бүрээ алган дээрээ дэнслэх мэт «намайг Баянхонгорт байхад... » гээд л ярьж эхэлдэг сэн. Түүний бага залуугийн хамгийн сайхан дуртгал нь тэнд үлдсэн хэрэг биз ээ! Чухамхүү тэр бага залуугийнхаа явдлаас сэдэвлэн «Хөдөөгийн дуун» туужаа бичсэн. Энэ тууж түүний анхны томоохон бүтээл төдийгүй хамгийн хайртай зохиол нь байсан бөгөөд уран бүтээлд нь ч их эрч хүч өгсөн. Ер нь ч зохиолчийн сэтгэл догдлол энэ зохиолд дүүрэн гарсан гэхэд хилсдэхгүй. Энэ бол олзуурхам сайн хэрэг. «Хөдөөгийн дуун» түүний зохиомжийг тухайн үес шүүмжлэн ярилцаж байсан билээ. Энэ нь эхний хэсэгт гардаг гурван айлын тухай яриа байгаа. Одоо эргээд уншихад малын эмч залуу Хашбатын дүр амьд сонирхолтой, зохиолын үйл явдал өрнөдөг л ёсоороо өрнөж гурван айл төдий л үгүйлэгдэхгүй байна. 

	П. Лувсанцэрэн авьяаслаг орчуулагчийн нэг байв. М. Горькийн нэрэмжит утга зохиолын дээд сургуульд явахаасаа өмнө «Энх тайван социализмын асуудал» сэтгүүлд орчуулагчаар ажиллаж байлаа. Шолом Алейхемийн «Мотл хүү», Японы зохиолч Нацумэ Сосэкийн «Жаал хүү» зэрэг олон ном зохиол эх хэлнээ орчуулсан юм. 

	П. Лувсанцэрэн сургууль төгсөж ирээд «Утга зохиол, урлаг» сонины газар болон Зохиолчдын Холбооны дэргэдэх залуу зохиолчдын зөвлөлийн нарийн бичгийн даргаар ажиллаж байсны дээр залуу зохиолчдын «Яргуй» түүврийн хэд хэдэн дугаарыг бэлтгэн хэвлүүлж өнгө үзэмж, чанарыг нь дээшлүүлэх талаар ихээхэн анхаарч санаа тавьж байсан юм. 

	П. Лувсанцэрэн өргөн мэдлэгтэй, юмыг санаж сэрэхдээ ухаалаг, нөхөрсөг даруу, эелдэг зантай, ирээдүйтэй зохиолч байв. Тэр бээр их зүйлийг хийхээр бодож төлөвлөж байсны дээр олон сайхан өгүүллэг, шүлэг хоёр тууж бичиж цөөн боловч чанартай зохиолоороо өөрийн нэрийг уншигч түмнийхээ сэтгэлд мөнх сийлэн үлдээсэн юм. 

	 

	Л. Чойжилсүрэн

	 


ӨГҮҮЛЛЭГҮҮД



	

НАР ШИНГЭЭГҮЙ

	Уг өгүүллэг манай номын санд тусгай ном болон орсон тул эндээс татаж авч уншина уу.

	
ХАНДМАА

	Уг өгүүллэг манай номын санд тусгай ном болон орсон тул эндээс татаж авч уншина уу.

	 

	 

	 


ГАВЬЯА

	Гавьяа гэгч юу вэ? Би эр хүний хийж чадах бүхнийг аль хэдийн хийж амжихаар хугацаа болох хийморь төгс гучин насныхаа босгоор давж алхаад байна. Энэ маань миний үлдэж байгаа амьдралын тэн хагас ч юм бил үү, гуравны нэг ч юм бил үү, яаж мэдэх вэ? Энэ өнгөрсөн хугацаанд гавьяа гэхээр ч юм уу, ер нь бахархал болгоод байхаар юу хийж амжууллаа гэж бодоход санаанд орох юм үнэндээ алга. Гэхдээ гутраад байх ч юм юу байх вэ. Энд би өөр юмны тухай ярих гэсэн юм аа. 

	Өгүүлбээс: Дөчин мянгатын нэг байрны бяцхан өрөөнд миний хэсэг сайн нөхөд цуглараад жижиг найрархуу юм хийж байна. Найр л болсон хойно цөм ам халамцуу, үг хэлэх гэж бие биеийнхээ урдуур орон өрсөлдөцгөөнө. 

	— Хүүе та минь ээ! Жаахан чимээгүй байгаач! Би тавхан үг хэлээдэхье, гэж надтай оройн сургуульд хамт байсан миний журамт нөхөр Гомбожав хундагаа барьсаар өндийхөд «Чи эмэгтэй хүнийг хүндэтгэ нөхөр минь! Одоо Дулмаа үг хэлэх гэж байна. Чи дараа нь бол!» гэж хажуугийнх нь хүн шилнээс нь дарж суулгав. Том нүдэт намхан бор бүсгүй босож ирээд ийш тийш харж сайхан инээмсэглэснээ үсээ хойш нь илж засаад:

	— Бидний сайн нөхөр Лувсанцэрэнгийн байгуулсан гавьяаг бид цуглан тэмдэглэж байна. Энэ бол хэн бүхний байгуулж чадах гавьяа бишээ! (Ингэж хэлэхэд нь нүүр халуу оргих шиг болов. Та нар эс мэдэх биш, би угаасаа зовомтгой зантай шүү дээ). 

	Дулмаа үгийнхээ эцэст «ийм гавьяа дахин дахин байгуулж биднийгээ баясгаж яваарай» гээд надтай хундага тулгав. 

	Цөм нэг нэг хундага хоосоллоо. 

	Дараа нь миний нөгөөх найз Гомбожав үг хэллээ. 

	— Лувсанцэрэнгийн энэ гавьяаг хэн бүхэн байгуулж чадах гавьяа биш гэж миний түрүүнд үг хэлсэн энэ боловсон бүсгүй их зүйтэй ярилаа. (Мөн ч халаадаг улс юм даа). Лувсанцэрэнгийн энэ гавьяа бидэнд их сургамж өгч байна. Энэ жишээгээр өөрсдийн муу зуршлыг ялж чаддаг жинхэнэ шинэ цагийн хүмүүс болохын төлөө тэмцэцгээе гэж та бүхэнд уриалмаар байна. Зүйтэй юү? гэтэл Зүйтэй! Зүйтэй! гэж хашхиралдан хундага тулгацгаав. 

	Хундага хөнтрөхөд шалтгаан мөн ч мундахгүй юм даа. Уух дур нь хүрээд байгаа бол дуугүй л ууцгаана биз. Заавал юм хэлэх хэрэгтэй юм бол миний нэг найзын хэлснээр Цэцэг мандтугай! гээд ч болов тулгацгаана биз. Надад ингэж цаасан малгай өмсгөөд яана вэ? Өөрсдөө уугаад зогсохгүй бас хүнийг заавал уулгах гэж шахна. Хачин юм. Тэгээд энийгээ бид «Найрамдал» гэж нэрлэнэ шүү. 

	Дараа нь миний аз муутай нэг найз босож үг хэлэх боллоо. Угаасаа ч баахан нуршуу, эв хав муутай ярьдаг юм сан. Согтож хэл нь тултираад бүр ч тус алга. 

	— Миний их найз Лувсанцэрэнгийн гавьяаг анагаах ухааны үүднээс авч үзвэл зохино. Найз маань өч төчнөөн хүний амьдрах насыг уртасгах буянтай сайхан жишээ гаргалаа. 

	Лувсанцэрэнгийн жишээгээр эрүүл саруул амьдралын зам руу орох тэр олон хүний аз жаргалын төлөө би баярын энэ хундагыг өргөж найзынхаа баруун хацар дээр үнсье гээд намайг шулуухан хүзүүдэж нойтон уруулаар баруун хацар дээр минь үнсэв. Би үүнд нэг их уярсангүй. Гэхдээ өөрийгөө магтан өдий олон үг сонсоно гэдэг, нуух юу байх вэ, сэтгэлд дулаахан санагдаж байлаа. 

	Нэлээд хундага хоосолж найр шувтрах тийшээ ойртож байв. Ширээн дээр өрөөстэй байсан юмны идэхийг нь идэж, уухыг нь ууж дуусаад хундаганууд хоосон, зарим нь хажуугаараа ойчсон нааш цааш өнхөрч байгаа харагдана. 

	Нөхөд өө! Готов гуай үг хэлэх гэж байна гэж гэнэт нэг нарийхан дуутай хүн хашхирав. Бүгдээрээ алга ташаад чимээ гэнэт намдсаныг бодвол хүндтэй хүн үг хэлэх гэж байгаа бололтой. Миний эсрэг талын буланд сууж байсан буржгар үстэй хар хувцастай бүдүүн хүн босож ирлээ. Хэн нь уриад ирснийг бүү мэд, огт танихгүй үг цөөтэйхөн нэг хүн суулгаад байсныг би урьд нь ажигласан юм аа. Өнөө хүн босож ирээд:

	— Би бол хуулийн байгууллагын хүн! гэв. (Ингэж хэлэхэд нь миний дотор пал хийх шиг санагдав. Хийсэн хэрэггүй боловч танихгүй хүн босож ирж эгц өөдөөс минь харж байгаад «Би бол хуулийн байгууллагын хүн» гэж айхавтар ноцтой хэлэх чинь сэтгэлд нэг л хачин бараг сүрдмээр санагдах юм байна). 

	«Бид өнөөдөр Лувсанцэрэнгийн байгуулсан гавьяаг зүй ёсоор тэмдэглэж байна. Хүн өөрийгөө ялж, ёс суртахууны гавьяа байгуулж сурна гэдэг их хэрэг. Бид ийм чимээгүй гавьяаг чимээ шуугиантай ёслон тэмдэглэж заншсангүй. Одоогоос эхлээд иймэрхүү гавьяаг урамшуулан алдаршуулж байх шинэ журам тогтоох саналыг би хууль тогтоох байгууллагуудад, хуулийн байгууллагын ажилтнуудын нэрийн өмнөөс тавихаар шийдлээ. Хэрэв ийм журам тогтох юм бол анхны урамшлыг нөхөр Лувсанцэрэн зүй ёсоор хүлээх болно. 

	Ингэж хэлэхэд нь бүх хүмүүс алга ташлаа. 

	— Энэ ч арай дэндүү юм болно. Нөхөд минь, би ямар эх орны дайсан дараад ирсэн биш. Хүнийг зөвхөн тамхинаас гарсан төлөөд урамшуулж шагнана гэдэг чинь... 

	Намайг ингэж хэдэн үг хэлэх гээд амжаагүй байтал гэнэт үүд балбах чимээ дуулдаж би сэрэв. 

	Аргаа барахад хүн мөн ч хачин хачин юм зүүдлэх юм даа!

	 

	1963 он

	 


ЦАГААН МАЛГАЙТ

	Уг өгүүллэг манай номын санд тусгай ном болон орсон тул эндээс татаж авч уншина уу.

	
САРНЫ СОНАТ

	Өглөөнөөс улаан шороогоор шуурав. Шуурга ширүүсэхэд хэдхэн алхаад цаадах хашаа байшин харагдахгүй болж, ам хамраар шороо чихэн, амьсгал авахад бэрхтэнэ. Заавал хог цэвэрлэх өдөр ийм байдаг нь ч юу билээ дээ! Хөвсгөл их сайхан нутаг гэж хүмүүс магтдаг. Тэр сайхан нь юундаа байгаа юм? гэж би гайхаж явав. Бидний зарим маань хогийн шүүр барьж зарим нь хүрз барьж хадлан хадаж байгаа юм шиг хоорондоо зайтайхан эгнэж зогсоод замдаа дайралдсан хог новшийг салхи уруудуулан шүүрдлээ. Салхи уруудуулж хог цэвэрлэнэ гэдэг нэг бодлын тохиромжтой ч юм шиг. 

	... Энэ Мөрөн хот хэзээ тохижиж төвхнөж гүйцээд хавар болоход хуурай шорооны оронд чийг үнэртэж, хашаа шон гиншихийн оронд цэцэрлэгийн мод найгаж байдаг болох юм бол доо. Энэ нялх хотыг тохижуулах гэж өнөөдөр бидний ингэж үйлээ үзэж явааг хойч үеийнхэн маань дурсах бол уу? Дурсаж ч болох юм. 

	Би оюутан болоод очиж байхдаа Москвагийн метрог үзээд яасан сайхан юм бэ гэж шагшрахаас илүү, ямар сайхан юм хийсэн улс вэ гэж түүнийг бүтээсэн хүмүүсийг биширч явсан даг. Ер нь урьд үеийнхний бүтээл хойд үеийнхэндээ гэрээс захиа ул мөр үлдээж бахархал нь болж явдаг болохоор биднийг сайхан хоттой болгож өгсөн гэж хойд үеийнхэн маань эрхбиш нэг цагт бодох л байлгүй. 

	Би ийм юм бодож хог шүүрдсээр үд хүргэлээ. Улаан шуурга огт намдсангүй. Харин улам ч ширүүсэж бараг хормой тасалж явчихаа шахаж байлаа. Миний хажуухан талд дөч нэлээд гарч бараг тавь шахаж яваа бол уу гэмээр насны өндөр хижээл эр урт шүүрээр хог шүүрдэж явлаа. Бид гучаад хүн нэг дор ажиллаж байсан боловч би бусдыг нь шороон дундуур сайн ажиглаж чадалгүй, хажуудах хүнээ л харж явлаа. Надтай тэр огт дуугарахгүй юм. Хүнийг хамраар нь шинжих ховор ч би яагаад ч юм бэ тэр хүний өндөр хянга хамрыг хараад лав арслан барс шиг зоригтой эр байх гэж бодов. Тэр цэвэрлэж яваа газар луугаа бөхийн ширтчихээд ийш тийшээ харалгүй мангуу ч юм шиг, махруу ч юм шиг шамдаад яваа царайг нь харахад нэг бол их юм бодоод яваа байх эсхүл тэр мундаг хамраараа хүнгэнэтэл дуу аялаад яваа байх гэмээр. 

	— Хүүе хүн гуай! гэж би яриа өдөх санаатай тэр хүнийг дуудав. Тэр над руу ойртон ирж хогийнхоо шүүрийг тулж зогсоод «Өөв» гэж савхин малгайныхаа өрөөсөн чихийг сөхөн чагнав. 

	— Өнөөдөр би Мөрөн хотоо Москватай харьцуулж баахан бодлоо гээд би санаж бодсоноо товчхон ярив. Миний яриаг тэр хүн толгойгоо яльгүй гилжийж зогсоод тун анхаарч чагналаа. 

	— Ганц өдөр хог арилгаад тэрийгээ Москвад метро байгуулчихтай адилтгаж бодож явдаг ямар инээдэмтэй юм бэ гэж хэлээд намайг инээхэд тэр:

	— Аа... энэ яах вэ, гээд хэнэггүй инээмсэглэснээ Түй! гэж хажуу тийшээ ширүүн нулимав. Ам руу нь элс орчхов бололтой. Би өврөөсөө янжуур гаргаж тэр хүнд барилаа. Өөд өөдөөсөө харан тамхи татаж зогсох зуур нэрийг нь асуувал Жанжаа гэж хэлээд хариу тэр намайг баахан байцааж амжлаа. Эхлээд чи манай аймагт шинэ ирсэн хүн үү гэж асуулаа. Дараа нь юу хийдэг вэ? эхнэртэй юу, хотоо санаж байна уу? гэх шиг элдэв юм асууж эцэст нь, — За орой чи манайд очоорой! Өнөөдөр миний эхнэрээ зодох ээлж. Эхнэрээ зодохоор би гэртээ хүн аваачих дуртай байдаг юм. Хоёулаа сайхан танилцъя гээд миний хариу хэлэхийг хүлээн зогсов. Би бүр гайхчихлаа. Тоглож наадаад байна уу гэтэл огт инээхгүй юм. Үнэхээр ярьж байна уу гэтэл эрүүл хүн ингэж яримааргүй. 

	Энэ хүний ярьсныг би ажил дуусан дуустал бодлоо. Жижигхэн биетэй туранхай бор хүүхэн төмөр орны урд үс нь сэгсийчихсэн нулимсаа урсган хашхирсаар Жанжаа гэдэг энэ мангарын ясархаг том гарт ааглуулан балбуулж байгаа нь нүдэнд харагдах шиг болж нуруугаар хүйт оргиж айдас хүрэв. Хүүхнээ ширүүн зодож байгаа хүн олныг үзээгүй боловч ганц удаа үзэхдээ миний зүрх үхчихсэн билээ. Гэсэн ч хэрэгт дуртай сониучирхаг зантай болохоороо би ажлаа дуусаад хүрзээ барьсаар Жанжааг дагаж гэрт нь очлоо. Бага шиг таван ханатай гэрт суудаг юм байна. Зүүн талдаа нарийхан ортой түүнийхээ дээгүүр хар утсаар хэц татаж хэсэг сонин дүүжилжээ. Баруун тал нь арай багавтар хүүхдийн ор засаатай, толгойноос нь ганц мандолин улаан туузаар оосорлон дүүжилсэн байв. Хоймрын дөрвөн жижиг авдрын нэгэн дээр шатрын хөлөг, сэрүүлэгтэй дугуй цаг тавиастай харагдана. Биднийг гэрт ороход найм есийн хэр насны, нүдээрээ инээмсэглэсэн хөөрхөн бор охин хуурай мод өрдөн цай чанаж суув. Тэр охины хөөрхөн нь махлаг нялх царайндаа, том алаг нүдэндээ, жүжгийн хувцас шиг цагаан даавуугаар өлзий хээ гарган эмжиж хажсан богино ханцуйтай хар даалимбан тэрлэгтээ л байх шиг санагдсан. 

	— Сүү бий юу охин минь? гэж Жанжаа хүн зоддог хүнээс гармааргүй энхрий дуугаар асуув. 

	— Аав аа, сүүгээ өчигдөр дуусчихсан шүү дээ гэж охин дүүрэн мэдэлтэй гэрийн эзэгтэйн шинжээр хэвлүүн хариулав. 

	— За яах вэ, миний охин сайхан хоол хийгээрэй! гэж Жанжаа хэлээд «Хоёулаа нүүр гараа угаая» гэж над хэллээ. Гэрийн дотоод байдлыг ажиглахад өнөөх зодуулах эхнэр хаана байна гэж асуучихмаар санагдаад аман дээр хэд хэд гарч ирсэн боловч нэг л асууж болсонгүй. Бид нүүр гараа угааж шороо тоосноосоо хагас дутуу салаад цай ууцгаав. Халуун цай ууж, өдөр нь даарч бээрснээ мартчихаад дулаан гэрт энэ тэрхнийг ярилцан цаг нөхцөөж суух бас л таатай байв. Удсан ч үгүй хоол бэлэн боллоо. Жанжаа буруу харж сөхөрч суугаад орныхоо дээд талын хүрэн авдрын ам руу гараа оруулан тэмтэрч тэмтэрч нэг шил архи гаргаж ирлээ. Гучин найман градусын цагаан! Хоёр шилэн хундага гаргаж шалныхаа өр дээр тавилаа. Дараа нь алчуур гаргаж шилтэй архиа гялалзтал эргүүлж тойруулж арчаад сэгсэрч нэг ажигласнаа толгойг нь тойруулж хутганы ишээр зөөлөн тогшиж лацыг нь унагаав. Жанжаа архиа дахин зүлгэж арчаад ёроол руу нь болгоомжтой зөөлөн алгадав. Дахин алгадлаа. Тэгснээ сая санаа авсан юм шиг над руу хөнхийтөл харж инээмсэглээд «Эхнэрээ зодно гэдэг маань энэ дээ хө, ямар вэ?» гэж надаас асуув. Өдрийн ярианы учрыг би сая ойлгож «Ээ харлаа, ганц шил юм хувааж ууя гэсэн үг байж л дээ» хэмээн бодлоо. 

	Анхны хоёр хундагыг бид хоёр гэдэс рүүгээ биш тархи руугаа залгичихсан юм шиг амархан согтож Жанжаагийн бор царай дорхноо харлаад ирлээ. Уг нь цагаан юм уу, шар царайтай бол улайгаад ирж байгаа нь тэр бололтой. Үг нь ч олширлоо. Би муу эхнэрээ зодох дуртай байсан юм аа хө гэж надтай үеийнхээ хүнтэй ярьж байгаа юм шиг ярьж эхэллээ. 

	— Зодчихоод өрөвдөнө шүү! Над шиг хачин амьтан хаа байх вэ дээ. Тэр маань өрөвдмөөр золиг байсан юм. Зодуулаад зодуулснаа дороо мартчихна. Нэг харахад нүүрээ угаачхаад толины өмнө суучихсан үсээ самнаад нүднийхээ булангаар над руу жартайтал инээж суух нь тэр шүү. Хар муу санаа хадгална гэж байхгүй ээ. Нүгэл хилэнцгүй амьтны сүнс юм бол уу гэж би боддог байсан юм. Насаар ч бага юм даг. Дуу шуу нь чанга, үг хэл нь хурц адтайг нь яана! Нэг л мэдэхэд нэг хэрэг гаргачихсан «Зод! зод!» гээд хүрээд ирэх. Анхандаа би зоддоггүй байсан юм даа. Буруугаа л мэдсэн бол цаашаа, гээд түлхчихнэ. Тэгэхээр хэд хоног л дуу шуугүй, царай алдаж нурмайж гүйцэх. Бүр өрөвдөж өршөөснөөсөө эсэн юм болдог юм. Царай нь хүртэл зэгийчхээд нэг л их бодолд автсан байдалтай, ёстой өнөөх оготно залгисан могой гэгч шиг л болчихно. Тэрийг нь ажиглаад миний сэтгэл бас хэд хоног бараан. Хоёул хоёулаа тэгж зовж байснаас зодчихвол шулуун байдаг юм. Зодох ч гэж дээ, бөгс рүү нь нэг алгадсан болоод хаячихдаг байсан юм. Зодуулаад л босонгуут өнөөх маань сэтгэл нь нэг амарсан янзтай царай нь ягаарч дуу шуу нь тачигнатал гэр орон нэлдээ дулаацаад ирэх шиг л болно. Мөн ч хачин амьтан байсан юм даа хөөрхий. Тэнэг гэхэд ухаантай, ухаантай гэхэд томоогүй нэг уур хүргээд л, нэг инээд хүргээд л ямар амьтны үр гэж тийм байдаг юм?

	Ингэж яриад Жанжаа юм бодсон янзтай жаал сууснаа хундагатай архиа авч амаа том ангайж байж ганцхан хөнтрөөд — Уу, уу! гэж намайг шалав. Жанжаа архи уугаад хойноос нь юм ч иддэггүй, тамхи ч татдаггүй, зүгээр нүдээ нэг сайн аньж шанаагаа атируулаад өнгөрдөг зантай хүн байв. Би бол архины хойноос заавал жаахан хуурай юм залгимаар санагдаад болдоггүй юм. Жанжаа хоёр хундага дахин мэлийтэл дүүргэж тавиад хоосон шилийг нь лаанд ойртуулж гэрэлтүүлэн харснаа авдрын урд руу шидчихэв. Тэгээд урам нь хугарсан янзтай санаа алдаад тооно руугаа нэг харснаа дахин ярьж эхэллээ. 

	Гэсэн ч би эхнэрээ, чухам зодмоор цагт нь зодоогүй юм шүү. Нэг шөнө төмөр нүдээд сууж байлаа. Өнөөх маань хоолоо идэж охиноо унтуулчхаад миний дэргэд нөмгөн ирээд суулаа. Лааны гэрэлд царай нь баахан л цонхигор харагдана. Тэгснээ миний өвдөг дээр өрөөсөн гараа тавьж хажуу руу налж суучхаад инээмсэглээд байв. Нүд нь нэг л хачаан! Инээгээд байгаа юм шиг мөртөө цаанаа л нэг уй гашуутай. 

	— Цаашаа гэм чи, ажилд саад болоод! Эрх муур шиг чи ер нь яагаад байна хө? гэсэн чинь намайг сая үзэж байгаа юм шиг нүүр өөд дурайтал харж харж,

	— Чи намайг зодооч гэж дорой дуугарав. Ийм дорой дуугарч байхыг нь би үзээгүй юм. Юу ч мэдээгүй байж би солиотой юм шиг юунд тэгж зодоод унах вэ дээ. Зодсон ч үгүй, Харин Унт! унт! Зодуулах дур чинь хүрээд байвал маргааш зодоод өгөмз! гэж хэлээд толгойг нь иллээ. Миний дээд зэргийн хайраа гаргаж байгаа нь л тэр байсан юм. Би хүүхэн хүнийг өөрөөр энхрийлж чаддаггүй золиг. Тэгсэн чинь Агчмаагийн царай хувьсхийж хачин болчхоод ор луугаа босоод явчихлаа. Тэгээд л унтаад өгсөн гэж би санасан юм. 

	Зэв идсэн муу гаансны толгойтой ноцолдож ноцолдож шөнө хагаслаад хэвтэхчээ болсон чинь өнөөх маань унтаагүй байна. Шанаа нь жигтэйхэн халуун. Бас нойтон. 

	— Чи хө, уйлаад байна уу? гэтэл,

	— Тийм гэж нулимсаа залгиад дуу алдан егэргэж гарлаа. Яах нь энэ вэ гэж гайхчхаад уруулаа долоогоод хэвтэж байсан чинь тэр маань жаахан уйлж санаа алдаж аваад харанхуй дундуур шивгэнэж,

	— Чи намайг зод! Алсан ч хамаагүй. Би гомдохгүй. Ер гомдохгүй. Би явлаа. Танайхаас явна. Амьд л байвал явна. Би чадахгүй нь. Чи намайг алсан ч хамаагүй. Хүн болгон намайг аав шигээ хүнтэй суусан гэдэг. Элдэв муухайгаар хэлдэг. Би их зовдог. Би сэтгэлийн зовлон удаан дааж чадахгүйг чи мэднэ шүү дээ. Би чадахгүй нь. Чиний өмнө би буруутай. Амьдралыг чинь үрчихсэн. Чи намайг... чи намайг алсан ч хамаагүй. Би... би... би... гээд хоолой нь зангирснаа «би өөрөө ч гэсэн залуу хүнд... » гээд дахин мэгштэл уйлав. Энэ үгийг сонсоод би тэрийг зодох нь байтугай амаа ангайж эрүү минь тэр чигээрээ гацчих шиг болоод үг хэлж ч чадсангүй, унтаж ч чадсангүй бие биеийнхээ амьсгааг чагнаж хэвтсээр үүр цайлгасан даа. Эр хүн гэдэг их юм үзнэ ээ хө. Долоо дордож найм сэхдэг гэдэг үнэн үг юм шүү. Ер нь хэдэн жил ханилаад дасчихсан болохоор Агчмааг явахад тун ч горьгүй санагдаж байсан даа. Том ногоон машин дээр жаал зугаахан юмаа аччихаад (бид хоёрт хогшил хөрөнгө гээд байхаар юм байсан биш) гоёлынхоо ганц хүрэн торгон дээлийг өмсчихсөн, миний янхигар орны ирмэг дээр муу охиноо хөхүүлээд сууж байхыг нь харахдаа элэг эмтрэх шиг болж, энэ муу хоёр хуурай хар нүднээс нулимс гарч байсан шүү. Гэсэн ч шаналж яваа амьтны сэтгэл урагдахын нэмэр гэж би бодоод зүрхээ чангалж ганц ч дусал нулимс үзүүлээгүй явуулсан юм. Эр хүн сэтгэлээ барьж чадна гэдэг чинь бас л их эрдэм юм шүү. Ингэж би муу охинтойгоо хоёул үлдээд бид хоёр өдий хүртэл орон чирч утаа уугиулж яваа улс даа. Хүнд хань болж яваа хүнийг хар! Аавынхаа ярианы пянг даасангүй унтаад өгч. Хаа ч хамаагүй унтаад өгдөг зантай юм шүү дээ. Аавтайгаа ингэж явж сурсан хүн байгаа юм. Мөрөн дээрээ үүрч явж хүн болгосон юм, аав нь энийг чинь. Бид хоёр их түүхтэй улс аа. Одоо яах вэ нэг үеэ бодвол хүн болж байна. Түмний хүчинд болоод л явна. Энэ маань тусад орлоо. 

	Эхнэр маань балчир ч болсон ухаантай хүн байж. Салаад явах гэж байхад нь «Охиноо яах вэ?» гэж асуусан чинь «Тээршээхгүй бол чи аваад хоцор л доо, чамд хань болог» гэж байсан юм. 

	Амьтан намайг эхнэрээ зодсоор байгаад явуулчихсан гэдэг юм даа. Яах вэ тэгж л байг. Салахдаа Агчмаа минь их л сэтгэл зовсон янзтай,

	— Амьтанд би юу гэж хэлнэ гэхээр нь,

	— Зодоод байх юм аа. Тэсэж чадсангүй гэж ярьж яваарай гэж би захисан юм. Тэгж хэлэгдсэнээрээ надад муу болох ч юу бил ээ. Амьтныг энэ тухай асуухаар нь «Харин ч би бага зоддог байсан юм. Хамт байсан бол ясыг нь хуга цохих байсан» гэж би ярьдаг юм. 

	Агчмаа маань одоо сайн яваа. Хоёр тэрсхэн охинтой. Нөхөр нь сайн хүн... Яах вэ болоо шүү дээ. Тэр муугаас минь хойш зодуулдаг хүн ч байхгүй болсон. Ахиад эхнэр хань эрэх сэтгэл ч байхгүй болж. Ер нь зүрх маань чулуужиж гүйцсэн шиг байна аа. Ингэж яриад Жанжаа өвдгөн дороосоо тамхиа авч төмөр сэтгүүр цохилуураа хангинуулан харшуулж гаансандаа нэрлээ. Би чүдэнз зурж өөдөөс нь барив. Жанжаа тамхиныхаа утаа удаан сорж залгиад над руу харж зөөлөн сайхан инээмсэглэснээ, 

	— Гэсэн ч хө, эхнэрээ зодно гээд ярихаар сэтгэлд аятайхан байх юм гээч. Би хааяа ганц нэг шил архи авахаараа өнөөдрийн чамд хэлдэг шигээ эхнэрээ зодно гэж хэлээд нэг хүн дагуулаад ирдэг юм. Хүн тийм сониуч байдаг юм уу, чам шиг дагаад ирэх хань надад бас олдоод байх юм. Сонин юм даа, юм гэдэг гэв. 

	Радиогоор миний дуртай «Сарны сонат» гэдэг хөгжим явж байв. Жанжаагийн ярианаас ч болов уу, хоёр гурван хундага архиных ч юм уу, эсхүл радиогоор явж байсан сайхан хөгжмөөс ч болсон юм уу, миний сэтгэл нэг их жаргалтай ч юм шиг, нэг их уйтгартай ч юм шиг уртаар санаа алдмаар хачин дуниартчихаад Жанжаагийн яриаг чагнана уу гэхээс биш, өөрөө юм ярих сан гэх өчүүхэн ч дур алга байв. 

	Жанжаа тамхиа татсаны дараа миний царай руу жаахан харж байгаад, (би их уйдчихсан юм шиг харагдаа биз дээ)

	— Чиний нойр хүрч байна уу? гэж асуув. 

	— Үгүй ээ, үгүй. Би ерөөсөө орой унтдаг. 

	— Тэгвэл чи сайхан юм яриач. 

	— Би юу ярих вэ дээ. 

	— Юу ч яах вэ. Би үгэнд дуртай амьтан. Манай энд Шагдар гэж тун сайхан юм ярьдаг нэг хүн бий. Ээ мөн ч сайн хүн дээ. Хааяа манайхаар ирнэ. Ирэх болгондоо л нэг сайхан юм ярина. Жаргалын улаан цэцэг Сүмбэр уулаас авчирсан хүн гэж нэг сайхан үлгэр надад ярьсан юм аа. Би даанч ой муутай, ярьж чадахгүй байна. Тэрнээс биш чамд тэрийг ярьж өгвөл чи лав их баярлах байсан даа. 

	Жанжааг ингэж ярихаар би түүнд сайхан юм ярьж өгөх сөн гэж дотроо бодлоо. Ярьж болмоор юм их байвч Жанжаагийн санаанд нийлмээр, энэ уянгат ялдамхан үдшийн аяст таармаар, аятайхан юм санаанд ордоггүй, арга мухардаж би худлаа эвшээлгэлээ. 

	Намайг юм ярих байгаа гэж хүлээсэн янзтай Жанжаа толгойгоо гилжийлгэн, хонхор хар нүдээрээ зуухны ёроол руу тэмтчин ширтэж хэсэг чимээгүй суулаа. Нүүрний нь өрөөсөн тал хамрынхаа сүүдэрт бараантан харагдана. 

	Юу яръя даа... Заавал нэг юм ярих сан. Чухам юу ярих вэ? Уншсан сонссон сайхан юм юу байдаг бил ээ?.. Санаанд тун юм ордоггүй, сэтгэл минь ийш тийшээ хоосон тэмүүлж тэмүүлж би сүүлдээ бүр цөхөрлөө. Огт юм бодогддоггүй. Бодох тусам санаа маань явцуурч, яг бэртсэн шувуу шиг л болчихлоо. Өд нь гэмтсэн шувуу нисэх гэж оролдох тусам өд нь сугарч унасаар байгаад сүүлд нь элгээрээ газар алгадаад унадагтай л адил боллоо. Намайг ийм болчхоод байгааг мэдсэн юм шиг Жанжаа гэнэт,

	— Чи манай артелийн Пүрэвийг таних уу? гэж асууж ашгүй сэтгэлийг минь амраав. 

	— Танихгүй ээ. 

	— Миний хайртай хүн юм шүү. Танилцана биз. Бид хоёр бараг хориод жил хамт төмөр нүдэж байгаа юм. Ур дүйгээр ч тааруухан юм даг. Харин тун сайхан харцтай хүн дээ. Балар цагийн яриагаар ярихад (Би яах вэ балрын ярианд дуртай хүн) урьд их буян үйлдэж явсан жижигхэн халуун амьтан энэ ертөнцөд эргэж төрөхдөө тэрний нүд болж төрсөн байх гэмээр байдаг юм. Чи нүдийг нь нэг сайн ажиглаарай. Ер нь хүн бүрд нэг сайхан юм байх юм. Манай артелийн дарга яриа сайхантай, миний охин хөөрхөн ааштай, манай малын эмч ухаан хурцтай, энэ хажуугийн айлын Давагсамбуу хүний мөсөөр сайн. Энэ олон сайхан юм тэгээд нэг хүнд бөөгнөж төрөх гэж байхгүй шүү. Ертөнц гэдэг мөн уран юм. Чи ч гэсэн сайхан хүн! Өөрөө мэддэг үү, үгүй юу гэж Жанжаа над руу харж инээмсэглэв. 

	— Юм болгон сайнтай муутай байдаг. Хүн бүрийг сайхан гэж бодож явж болохгүй байх аа, Жанжаа гуай гэж намайг хэлтэл тэр нүдээ аньж амаа том ангайж байгаад бараг яндан доргитол инээв. Жанжааг би ингэж бүдүүн дуугаар маш түрэмгий эрээ цээргүй инээд алдаж дооглоно байгаа гэж огт санасангүй. 

	Тэгснээ дуугүй болоод ямар нэгэн чухал юм хэлэх янзтай хошуугаа цорвойсоор над руу тонгойв. Би ч өөдөөс нь тонгойв. Гэтэл «Найдан минь» гэж миний мөр лүү ширүүн нудраад «Чи хүүхдээрээ байна гэм. Хүний мууг олж харах тун амархан, тэрүүн шиг амархан юм байхгүй. Тэр золигийг чинь нохой хүртэл харж таньчхаад байдаг юм. Ха, ха ха» гэж инээснээ «Би чамд мөн лут юм заав аа, ха ха ха» гэж өвдөг дээрээ алгадаад өндөр Гонгор л ингэж инээнэ байх гэмээр чанга дуугаар хүнгэнэтэл сайхан инээв. Энэ инээдэм нь надад дооглож тохуурхсан санагдсангүй харин зугаатай сайхан санагдаад би шалтгаангүй дагаж инээлээ. Гэтэл нүүрийг нь нойтон алчуураар арччихсан мэт Жанжаагийн инээмсэглэл гэнэт алга болчхов. Түүний нь хараад сэтгэл хирдхийх шиг боллоо. 

	Жанжаа жаал чимээгүй сууснаа «ганц шил юм олдохгүй байх даа» гэж үүд рүүгээ харлаа. Надад ууя дур ч байсангүй «хэрэггүй» гэж хориглов. 

	Баруун талын орон дээр унтаж хэвтээ охины хурхирах чимээгээр миний ч нойр хүрэх шиг болж эвшээлгэвэл Жанжаа хоёр урт гараа өөд нь дэлж суниагаад «За хө, би чамд ор засаж өгнө, чи гарч морь хараад ир» гэлээ. 

	Би гарав. Салхи хэдийд намдсаныг бүү мэд, гадаа сар гарчихсан алсад араалдан байгаа Эрчмийн нурууны шовгор шовгор оройнууд шөнийн цэгээн хүдэн дундуур сүүмийн хөхөрч, Хатгалаас ирж яваа бололтой ганц машины гэрэл гялалзан харагдана. Аймгийн төвийнхний ихэнх нь унтсан бололтой. Гэвч энд тэнд чийдэн гялалзаж, гурилын тээрмийн дизель мотор нүргэлэн дуулдана. Огт үүлгүй өндөр хөх тэнгэрээс анир чимээгүй анивчиж байгаа оддыг харахад тэд дор бүрдээ газар луу, над руу тэмүүлж нэг нэг юм шивнэлдээд тэр нь надад огт сонсогдохгүй байх шиг санагдана. 

	— Хаврын тэнгэр гэдэг мөн сонин юм даа. Ямар сайхан шөнө болж байгаа юм бэ? Өнөөх өдрийн шуурга хаачлаа? гэсээр би гаднаас орж ирлээ. 

	Жанжаа орондоо орж лаагаа унтраасан хойно «Хүүе Найдан!» гэж мартсанаа санасан янзтай намайг аяархан дуудав. 

	— Аан гээд намайг өндийтөл,

	— Чи өнөөдөр манай Мөрөн хотыг Москва хоттой зүйрлүүлж бодлоо гэв үү? Энэ чинь зөв шүү хө, жинхэнэ эр хүн ингэж л явах ёстой. Бага юмны цаана их юм санаж явдаг хүнд би их дуртай. Тэгээд би чамайг сайн хүн гэж мэдсэн юм шүү дээ. Тэгж явбал адгийн наад зах нь сэтгэл уужим явдаг юм. Манай Мөрөн хот сайхан хот болно оо хө, арван долоон жилийн дараа ирээд хараарай. Миний итгэсэн юм бүтээд байдаг юм гэж хэлээд дуугүй боллоо. 

	Миний нойр жигтэйхэн хүрч байснаа оронд орчихсон хойно бүр сэргэчхэв. Энэ үдэш Жанжаад, сайхан юм ярьж өгч чадаагүйдээ сэтгэлдээ би их л гутарч «Дараа ирэхдээ энэ хүнийг заавал баярлуулах бэлэгтэй ирнэ» гэж дотроо тангараг мэт амласан бил ээ.

	 


МӨНГӨН АЯГА

	Уг өгүүллэг манай номын санд тусгай ном болон орсон тул эндээс татаж авч уншина уу.

	 

	
ЧИМГЭЭГИЙН ТӨРСӨН ӨДӨР

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


АЛДРЫН ДУУЛИАН

	Яг намрын адаг сарын шинийн нэгэнд би говьд очоод төмөр замын нэгэн жижиг зөрлөг дээр найзындаа байж байлаа. Тэр өдрийн халуун гэдэг жигтэйхэн үдийн хэрд бараг нохой гасалмаар болов. Би юм ч хийж чаддаггүй, унтаж ч чаддаггүй бараг чармай нүцгэлээд муусайн ялааны янгинах чимээнд эгдүү хүрч хэвтэв. Үе үе галт тэрэг хангинатал чагнаалдсаар зогсолгүй шууд давхин өнгөрнө. Тэгэхэд манай цонхны шил доргин чичирч бараг үг хэлж хашхирах шахна. 

	— Танай энд тав хоновол уйдаж бүгчимдэж үхэх юм байна гэж намайг хэлэхэд цай чанах гэж орон гаран хөлсөө арчиж явсан найз маань:

	— Хын! чи юу ч үзээгүй байна. Манай энд нутагшаад ирвэл хэчнээн сайхан гэж санана. Уйдаж байвал хоёулаа сэрүүн унагаад урд тал руу явж айрагдъя л даа. Чи манай эндхийн таанын айраг хоёр хул уугаад л мал болно гэв. 

	— Тэгье гэж би уриалгахан зөвшөөрлөө. Нутгийн айлаар орж үзье ч гэж бодлоо. Бас нөгөөдрийн суудал иртэл хоёр ч өдрийн зай байна ядаж айраг ууж явъя даа гэж бодогдлоо. 

	Ингээд бид хоёр оройхон мордов. «За, бид хоёрын очих айл тун зочломтгой шүү. Юу ч болж байсан битгий зовоорой. Тэгж л байх ёстой юм шиг хэнэггүй байгаарай. Харин чи дуулна шүү. Мэддэг ганц шүлэг байвал уншаарай. Ичих юм байхгүй. Манай эндхийнхэн «үнэрхүү» эр хүнд яснаасаа дургүй» найз маань надад захилаа. 

	Бид хоёр замдаа гурав дөрвөн хот айлыг алгасаж шууд давхисаар сэлгүүхэн хоёр гэрийн гадаа очиж дөрөө мултлав. Зэлтэй унага гадаа хэвтээ уурга, сойлттой морины эмээл хазаарыг ажихад бидний буусан баруун талын айл лав л адуу олонтой, бэл чинээ сайтай бололтой. Гэрт нь орлоо. Бие жижигтэй амар мэндийн хариунаас цааш олон яриагүй, туранхай бор авгай хувин цэвэрлэж айраг уудлаад бидний өмнө авчирч тавилаа. Түүний нөхөр хүрэн царайтай давхраат эрүүтэй нас нэлээд ахисан ч чадамгай чийрэг шинжтэй бүдүүн хүн чулуун соруултай урт гаансаар тамхи татаж биднийг төдий л хайхрах шинжгүй бөлцгөр зовхитой хурц хар нүдээр миний гутал хувцас руу, хааяа царай өөд хүйтэн харж суув. Лхамжав бид хоёр ганц ганц хул айраг уулаа. Цочирдоод айраг нэг л явж өгөх янзгүй. Би бүсээ султгадаг юм бил үү гэж бодож суутал: «Дааяа хоёулаа нэг уулзъя» гэж найз маань гэрийн эзэнд хэлээд түүнийг дагуулж гарлаа. Гадаа гараад «энэ бол хотоос хоёр гурван хоногийн хугацаагаар ирээд байгаа миний найз» гэж Лхамжав маань гэрийн эзэнд намайг танилцуулж байгаа байх. Аягүй бол муу золиг чинь «Сайн зочлоорой» гэж хэлж байхаасаа буцахгүй л байх гэж би бодож суув. Удсан ч үгүй тэр хоёр буцаад орж ирлээ. Гэрийн эзэн сууж байсан сууриндаа суугаад тамхиа нэрэх зуур:

	— За, тэгээд таны ажил сайн! Хөдөөгийн бид ч яах вэ дээ иймэрхүү мунгинаж суудаг улс гэв. Би «Ажил сайн» гэж хариулаад «Та нар ч сайхан л амьдардаг юм байна. Юугаар дутлаа гэхэв дээ» гэж хэлээд гэр орны доторхыг сая үзэж байгаа юм шиг тойруулан харав. 

	Дараа нь Дамдин гуайн хэдэн хүүхэдтэйг сонирхон асуутал «Ганц хүүтэй одоохон ороод ирнэ ээ, нэг эрвээхэй шиг амьтан бий» гэж хэлээд Дамдин гуай өвдгөөрөө мөлхөн эргэж авдрын араас даавуун бөглөөтэй галуун хүзүүт гаргаж ирэв. 

	— Би ч архинд муу даа гэж намайг хэлтэл,

	— Иш, шимийн архи суурин газрын хүнд ядаж биед сайн, уу. Уулгүй яах вэ, дээлээ тайлчих! гээд мөнгөн аяганууд гаргаж ирэв. 

	Би ч зочны ёсоор дээлээ тайлаад гэрийн эзнийг дуурайн завилж суув. Дамдин гуай авдраасаа нэг хайрцаг «Бөхт» гаргаж задлаад миний өмнө тавилаа. 

	Тамхины утаа, шимийн архи, таанын айраг гуравт би хачин амархан согтож, толгой дотор маань түймэр гарсан юм шиг манарч эхлэв. Гэрийн эзэгтэй өнөөх үг цөөтэй авгай, хоол... гэж доройхон дуугараад асуусан янзтай Дамдин гуайн царай өөд хартал,

	— Хүлээж бай! Шинэ махаар хоол хийнэ, хонь ирэг, гэв. 

	— Заа, хө дуул! гэж Лхамжав маань миний хажуу руу нудрав. Шалзат багахан шаргаараа... гээд эхэлтэл Дамдин гуай гаансаа урдаа тавиад хүзүүгээ яльгүй хүгдийлгэн миний ам руу их л анхааралтай ширтэн гөлрөв. Тэгэхдээ өөрөө бас дуулах гэж байгаа янзтай амаа ангайж доод уруулаа сул унжуулсан байв. 

	Салаа эвэртэй ооныгоо... гээд би өргөх гэтэл хясалтай юм шиг хоолой минь зангираад дуу минь тасарчихлаа. Ичсэндээ нүүрнээс гал бадрах шиг боллоо. Гэвч Дамдин гуай хөөрхий дөө гэж дуу алдаад нулимсаа арчиж суугаа харагдав. 

	Түүний ингэж амархан уярч суугааг хараад нэг их зовлон үзсэн болов уу даа гэж би дотроо өрөвдөж бас нэрэлхээд «өнөөдөр хоолой минь нэг л базаахгүй байна» гэлээ. 

	— Зүгээр, хүү минь, дуул дуул гэж Дамдин гуай хошуугаа цорвойлгон хэлээд нулимсаа арчив. «Би богино дуу дуулна» гэж хэлээд «Хүмүүн төрөлхтнийг» дууллаа. Лхамжав маань намайг дагаж дуулав. Дамдин гуай нулимсаа барьж чадалгүй бүр асгарууллаа. Би үнэхээр ингэж сайхан дуулаад байна уу гэж толгойгоо гилжийж ирээд өөрийнхөө дууг чагналаа. Гоц гойд юм алга шиг л байх юм. Гэхдээ урьдынхаа бодвол архины зоригоор арай л дөмөгхөн дуулаад байх шиг. 

	Дараа нь «Ша-арын өндөр модонд нь... » гээд нэг богино дуу эхэлсэн чинь «Бөмбөр бөмбөрийн» ая руу орчхоод бүр болдоггүй. Ашгүй Лхамжав маань хамт дуулж байсны хүчинд тэр чигээр нь Эхийн ачийг дуулчхав. 

	Гэтэл Дамдин гуай

	— Лхамжав аа, чи дуугүй бай. Энэ хүү ганцаараа дуулаг. Би өнөөдөр энэ хүний дуунд сэтгэлээ нэг онгойтол уйлах гэсэн юм. Дүү минь битгий дагаж дуул гэв. 

	Би ганцаараа болоод жаахан зовсноо, сайн мэддэг «Шалзат багахан шаргаа» дахиад эхэллээ. Түрүүчийнх шиг хоолой гацаж түлсэнгүй өөртөө ёстой баярламаар овоо дуулчихлаа. Дуулах тусам л хоолой дээрдэж сэтгэл урамшаад одоо л ид дуулдаг цаг ирэх нь дээ, гэж бодогдоно. «Шалзат багахнаа» дуулчхаад дахиад нэг дуу эхлэх санаатай бодосхийж суутал үүд сэвхийж богинохон хөх тэрлэг шууж бүсэлсэн арав хэр насны цовоо хөх жаал орж ирлээ. Дамдин гуай хүүгээ хармагц үнсэх гэж байгаа маягтай өөдөөс нь хошуугаа цорвойлгосноо «Миний хүү энэ ахдаа үнсүүл! Цэвэгмид ахдаа үнсүүл!» гэж над руу заав. Би хүүгийн хоёр хацар дээр шов шов хийтэл үнсээд тавилаа. 

	Хүү ханцуйгаараа хоёр хацраа арчсаар цаашаа эргэж аавынхаа дэргэд очоод над руу муухай харав. Юу гэж бод оо юм, муу гайхал!

	«Хоолой чинь амраг, хүү минь. Юм идэж уу?» гэж Дамдин гуай надад хэдэн мөчийн чөлөө өглөө. Тамхи татлаа. Айраг уулаа. Гэтэл Лхамжав маань «Цэвэгмид ээ, шүлэг унш!» гэж намайг дахин түлэв. Хэнтий Хангай Сияаны... гэж эхлээд нэг хартал хаяанд хонины гэдэс арчиж байгаа харагдана. «Өндөр сайхан нуруунууд» гээд үргэлжлүүлтэл гар нь шүүстэй өндөр хүн тарган өвчүү барьсаар орж ирлээ. 

	Дамдин гуай шүлэг уншиж сууж байгаа миний ам руу харж байснаа «Эш хөөрхий дуу хуурт авьяастай хүн ч өөр юм даа» гээд толгойгоо бөнжгөнөтөл сэгсрэв. Бас тэгээд нулимс унагаж байгаа харагдана. Би өөрийнхөө авьяасыг өөрөө ч мэдэхгүй яваа юм биш байгаа. Хүн өөрийгөө таньдаггүй гэдэг шүү гэж хүртэл бодлоо. Сүүлд нь Дамдин гуай «Хүүе, Хоролдулам аа! Чавганц аа, чи орж ирж ерөөл чагнаач. Чи бид хоёрт ийм аз дахиад олдохгүй шүү, зөнөг минь» гэж үүд рүү харж хашхирав. 

	— Зав алга аа, гэж гаднаас нөгөө бүрэг дорой авгай сүрхий хариулж байгаа дуулдана. Энэ авгайг ийм омогтой сүрхий дуугарч чадна гэж би ер санасангүй. Завилж сууж сураагүй болохоор миний хөлийн чилж байгаа гэдэг тэсэшгүй. Хөлөө жаахан амраая гэж бодоод «Энэ бол миний төрсөн нутаг» гээд зүтгэн босов. Дамдин гуай миний хормойноос барьж аваад «Хүү минь суу суу, тайвшир!» гэж доош нь зөөлөн дугтрав. Би хөлөө жийж суулаа. «Хүний сэтгэл хөгжинө гэдэг энэ шүү дээ. Босохдоо энэ хүний өвдөг нь хүртэл чичирч байна шүү дээ, хөөрхий!» гэж Дамдин гуай хүүдээ хэлээд давхар эрүүнийхээ хөлсийг гарынхаа араар арчив. Би л өвдөг чичирснээ мэдэхгүй юм. 

	Удсан ч үгүй бидний өмнө хонины шинэ мах уур савсуулан тавилаа. Бид мах идэв. Айраг архи солиулаад л уугаад байлаа. Яаж эднийхээс гарснаа мэдэхгүй юм. Нэг л мэдэхэд морин дээрээ гарчихсан бид хоёр байшин руугаа цувралдан давхиж явсан. 

	 

	* * *

	 

	Маргааш өглөө нь орноосоо өндиймөгц би хоёр аяга хүйтэн ус уугаад Лхамжавыг сэрээж,

	— Чи амьд уу? гэж асуув. 

	— Дотор гэж авах юм алга аа. 

	— Хүйтэн ус ууна уу?

	— Алив, хийгээд ир!

	— Мөн лут зочлууллаа шүү. 

	— Өнөө орой дахиад зочлуулахаа мэдэж байгаа биз?

	— Дахиад гэнэ ээ?

	— Тийм ээ, оройхон морь хөтлөөд ирнэ гэсэн. 

	— Яана аа? Дамдин гуай ер нь яасан сайхан өрөвч зөөлөн сэтгэлтэй хүн бэ?

	— Чи юм мэдэх болоогүй ээ. Амин дээрээ тулахад тийм ч амар эр биш шүү, цаадах чинь. Чи далай шиг нэг их өгөөмөр өглөгч хүн гэж сана аа юу?

	— Чи бид хоёроос юугаа харамласан юм?

	— Цаадах чинь алдар цуутай хүнд тэгж сүйд болдог юм. Өвгөн чинь занг нь юу андах вэ. Би чамайг «Ардын жүжигчин» хүн гэж танилцуулсан юм гэв. 

	Би өчигдөр орой болсон явдлыг бүгдийн нь дараалан бодлоо. Миний сайханд биш, хотод байгаа нэг их хүний алдрын дуулианаар миний өмнө нулимсаа урсган уярч байж шүү гэж бодохоос Дамдин гуайд зэвүү хүрч, уур хүрч, намайг хуурч аятайхан даажигнаж байсанд нь Лхамжавт уур хүрч, эцэст нь юмны учир огт мэдэхгүй зүлгэн дээгүүр оодорч яваа тугал шиг нүд балай онгирч хөөрч суусандаа өөртөө дургүй хүрч бүгдийн төлөөнөө хүзүү улайтал ичиж, орой дахиж наргих нь бүү хэл, энэ хавьд ганц ч хүний царай харалгүй шалавхан далд орохын хүслэн болж Мааньтын өртөөн дээр мориор давхиж ирээд тэндээсээ оройхон ачааны вагоны тоормосны талбай дээр зогсож хот руу зүглэв. Салхинд гарч нэлээд уужирсан хойно түрийвчээ мартсанаа үгүйллээ. Дотор нь хонжворт сугалааны хэдэн билет, ганц зуун төгрөг байсан юм. Гэвч би түүнд харамссангүй. Гал түймэр дундаас азтайдаа амьд гараад ирсэн юм шиг сэтгэл минь их л уужим сайхан явсан бил ээ. 

	 

	1966 он

	 


УУРЛАХАД УЧИР БИЙ

	Уг өгүүллэг манай номын санд тусгай ном болон орсон тул эндээс татаж авч уншина уу.

	 

	
ГҮН ГАЛУУТЫН ХӨВӨӨГӨӨР

	— Та нартай энд уулзахаа мэдсэн бол гэр орноор чинь ороод ирдэг байж. Би саяхан Ленинградад яваад ирсэн. 

	— Манай хот чамд ямар санагдав?

	— Сайхан хот. Тэнд үзэж явсан хамаг юм одоо нүдэнд харагдах шиг санагдаж байна. 

	— Пискаревын булшны газраар оров уу?

	— Оролгүй яах вэ. Тэр булшны газрыг үзсэн өдөртөө миний сэтгэл өдөржин хачин байсан. Хоолой дээр нэг юм зангирчих шиг санагдаад орой нь хоол ч идэж чадаагүй. 

	— Да, ужасно! Үнэхээр аймшигтай! Харин чи бидэнтэй энд уулзахаа мэдсэн юм шиг гэр орноор минь ороод ирсэн чинь сайн болж. 

	 

	* * *

	 

	Галуут нуурын захад нэг оростой танилцаад бид хоёр иймэрхүү юм ярьж суув. Нар шингэж байсан цаг. Тал хөндийгөөр сүүдэр дүүрээд холын бараа тойм төдий хөхрөн бүрэлзэж, алс уулын толгой шингэж байгаа нарны сүүлчийн туяанд шомбойн шаргалтаж хааяа хааяа урин салхи мэдэгдэх төдий сэвшин үлээнэ. Тэгэхэд нуурын ус жихүүцсэн мэт атиралдан мяралзаад нуурын мандлаар усны шувууд нисэн буун ганганалдана. Нуурын зах дээр загасны уурга барьсан хэдэн орос хоорондоо хэд хэдэн алхам зайтай цуварч зогсоод нуурын усыг полхийлгэн дэгээ шидэцгээж байв. 

	Надтай ярилцаж суугаа оросын нэрийг Сергей Образцов гэдэг билээ. «Танайх цээл сайхан нутагтай юм аа. Хөдөө талд гараад харахад нүдний хараа өөрөөс минь холоо түрүүлээд явчих шиг нэг л уужим, нэг л сайхан. Ганцаараа суугаад чимээ чагнамаар ч юм шиг. Угаасаа уужим санаа уянга найргийн орон гэж хэлж болохоор нутаг даа» гэж яриад Сергей тамхи татаж сууснаа тамхиныхаа ишийг хаяж гутлынхаа өсгийгөөр нитгэрэв. Тэгснээ нуур луу эргэж хараад:

	— Наташа! гэж дуудахад нуурын захад уурга бариад сууж байсан жижигхэн биетэй шар хүүхэн:

	— Яах гээ вэ? гэж цаашаа харсан чигээр асуулаа

	— Чи наашаа ирэхгүй юу? гэж Сергей аргадсан маягтай хэлсэн боловч тэр ирсэнгүй. Сергей над руу хараад,

	— Чи гайхаад байх шиг байна. Манай гэр орныхон бараг цөмөөрөө тэр Пискаревын булшин дотор хэвтээ юм шүү дээ. Тэр булшны газрыг үзээд ирсэн хойно манай гэр орноор орсонтой ялгаа юу байх вэ гэв. 

	Энэ үгийг сонсоод надад хэлэх ч үг олдсонгүй дэмий л нуурын ус руу гөлөрч жаал суулаа. Бидний ойролцоо хэдэн үхэр идээшилж нуурын хөвөөний сахлаг ногоо шижигнэтэл зулгаах нь их л шимтэй дуулдана. Сергей цааш нь ярилаа. 

	— Дайны өмнө манайх цөм ажилтай сургуультай өнөр олуулаа сайхан айл байсан юм аа. Дайн ч эхэлсэн. Бидний жаргал дууссан. Хамгийн урьдаар аав маань есөн сарын наймны бөмбөгдөлтөөр Бадаевын хүнсний агуулах шатахад амь алдав аа. Хэдэн сарын дараа Лиза эгч маань комсомолын бригадад явж байгаад алагдчихлаа. 42 оны хоёр сард ээж маань үйлдвэртээ нас барчихлаа. Володарскийн хэвлэлийн үйлдвэрт ажиллаж байсан юм. Машиныхаа дэргэд нас барсан байсан. Өлбөрөөд үхсэн байх гэж би санадаг юм. Ер нь олон хүн өлбөрч үхсэн дээ, тэр өвөл. Тэр ганцхан өвөл манай хотоос зургаан зуун мянган хүн үхсэн юм шүү дээ. Миний бага эгч их цовоо, айхыг ер мэддэггүй охин байсан юм сан. Нэр нь Роза, бүслэлтэд орсон даруйхнаас эхэлж сувилагчийн цүнх үүрч гүйсээр яваад яасныг мэдэхгүй нэг шөнө Невийн гудамжинд үхчихсэн байсан. Хоёр хоногийн дараа бид чаргаар чирч аваачаад оршуулсан. 

	Оршуулах ч гэж дээ, хөлдүү хүүрээр дүүрчихсэн нэг том хонхорт л аваачаад хийчихсэн. Дайн дуусахаар, үрэгдэгсдээ хүний ёсоор, баатрын ёсоор нэр төртэй оршуулна л гэж манайхан ярьдаг байсан. Ярьснаараа ч хийсэн дээ. Бид нар өнгөрсөн зун амралтаараа Ленинграддаа очиж тэр булшны дурсгалын хөшөөнд цэцэг тавьж, хөгжим чагнаж Наташа маань жаал уйлж суугаад ирсэн. Охин маань булшны газрын сайхныг л гайхаад явах юм. Юм үзээгүй хүүхдүүд юу мэдэх вэ дээ. Тийм юм үзээсэй гэж ч хойч үеийнхэндээ хүсэх юм биш. Үнэндээ сайхан булш болсон. Үрэгдэгсэд маань үг хэлдэг сэн бол биднийг гавьяа ёсоор маань сайхан оршуулж дээ гэж баярлахаар дурсгал болсон юм. 

	Ингээд нэг гэр бүлийн зургаан хүнээс би ахтайгаа хоёулхнаа үлдсэн юм шүү дээ. Ах маань харин Одер мөрөн хүртэл байлдаж бидний өшөөг сайн авсан гэнэ бил ээ. 

	Манай Ленинградад ам бүлээрээ элэг бүтэн үлдсэн айл байхгүй. Энэ, маань бас өнчин юм шүү дээ гээд Сергей нуурын захад суугаа эхнэр лүүгээ заав. Тэгснээ, өнчин хүүхэд асрах газар байхад нь би анх танилцсан юм. Тэгээд өнөө хүртэл хамт яваа юм гэв. Би дуу гаралгүй жаал сууж байгаад:

	— Та хоёр хэдэн хүүхэдтэй вэ? гэж асуув. 

	— Хүү, охин хоёртой. Хүүг минь чи маргааш үзээрэй гэснээ, Сергей «Та нар зочид буудалд байгаа биз?» гэж асуув. 

	Загас барих гэж хорхойтож суусан Наташа утсан торонд хийсэн хэдэн жижиг загас барьж инээмсэглэсээр бид хоёр дээр хүрч ирээд гандаж наршаагүй цагаан хөлөө хөвөнтэй цамцны хормойгоор битүүлж суув. 

	— Манай Ленинградад очсон хүн бүхэн үзэж өнгөрөөсөн зовлонг нь дурсахаасаа сайн сайхныг нь түрүүлж магтдаг юм. Хүний бүтээсэн гавьяа үлдэж, туулсан зовлон өнгөрдөг болохоор арга ч үгүй юм биз. Тиймдээ ч амьдрал сайхан байх юм. Үнэхээр гоё хот шүү. Ленин хот гэж Сергейг хэлтэл,

	— Та манай хотоор очиж үзсэн үү? гэж асуугаад Наташа гэнэн шинжийн том цэнхэр нүдээрээ миний ам руу харлаа. Би үгэнд нь хариу хэлэхээсээ өмнө нүд рүү нь харж инээмсэглэлээ. Яагаад ч юм, Сергей мөн инээмсэглэснээ:

	— Үзсэн үү гэнэ! Энэ чинь манай нутгийн хүн байхгүй юу гэж Наташа руу доогтой хартал. Наташа уруулаа урт цорвойлгоод, 

	— «Вот как!» гэж дуу алдан нүдээ дүрлийлгэв. Царайг нь харваас танхил шулуун зантай, нүүрэмгий хэлэмгий цайлган сэтгэлт орос бүсгүй аргагүй мөн дөө. Цэнхэр нүдэнд нь гуниг зовлон үзсэн шинж ер байхгүй. 

	— Сережа! Наташа! Сайхан танилцацгаалаа. Захидал бичиж байгаарай гээд би явахаар завдан бостол Наташа нойтон тортой хэдэн загасаа шүүрэн авч,

	— Та нар энийг аваачиж шарж идээч гэв. 

	— Баярлалаа. Та нар өөрсдөө аваачиж шарж ид гэж намайг цааргалахад, 

	— Ав л даа. Цөцгийнд шараад идэхэд их амттай гэж Сергей давхар хоргоов. 

	— Эш, зочид буудалд ямар юмны гал тогоо байх вэ дээ. Уг нь оюутан байхдаа би загасны дэлгүүрт зогсож л байсан юм сан гэж хэлээд би авсангүй. Тэр хоёр инээмсэглэсээр хоцров. 

	Би Болгарын нэгэн зочин дагуулж нуурын хөвөөгөөр зугаалж явсан минь энэ бил ээ. Зовлон их үзсэн, чадал хүч ихтэй, сэтгэл сайхантай нэгэн их гүрэн байдгийг энэ ертөнц хэзээ нэг гүйцэд ухаарах юм бол доо гэж буцах замдаа бодож явав. 

	 

	* * *

	 

	Нуурын хөвөөгөөр зугаалж ирээд би ханатлаа унтана, маргааш орой босно гэж бодсоор орондоо орсон боловч өглөө нь тухтай унтаж чадсангүй сэрчхэв. Манай хажуугийн өрөөнд байсан СЭВ-ийн шинжилгээний хэсэг хүмүүс, хэдэн Польш нөхөд эрт босчхоод нүүр гараа угааж шал доргион орон гаран үймэлдэж байснаа нэг хүн радио хүлээн авагч ажиллуулах гэж байгаа бололтой нижигнэсэн чимээ гаргаж эхэллээ. Улаанбаатарын нэвтрүүлэг нэг сонсогдоод чимээгүй боллоо. Цонхны цаана хүмүүс шуугилдаж байгаа дуулдана. Зочин маань босож байгаа бололтой ор нь шажигнаж дуугарлаа. Гэтэл хүлээн авагчийн дуу гэнэт чангарч Польшчуудын өрөөнд хийл хөгжим хангинаж гарав. Миний тун дуртай хөгжим байсан тул би сонсмогцоо танилаа. Мендельсоны хийлийн концертын хоёрдугаар хэсгийг тоглож байв. 

	Би пянзыг нь сонсож байсан болохоор Хейфиц хөгжимдөж байгааг хүртэл мэдэж байв. Эрчимтэй гавшгай хөдөлгөөн, оргилон бадрах баяр баясгалангаар дүүрэн энэ хөгжмийг чагнаж нүдээ аниастай чигээр би нэг хэсэг хэвтлээ. 

	Гэтэл гэнэт хүн инээд алдах чимээ дуулдав. Би давхийн өндийж хартал зочин маань унтлагынхаа хувцастай орон дээрээ суучихсан, цонхоор гадагш хараад учиргүй инээж байгаа харагдана. 

	— Сайхан нойрсов уу? Юу харагдана? гэж би сонирхон асуулаа. 

	Хоёр залуу барилдахыг үзэж гэнэ. Их л инээдэмтэй барилдсан юм байх. Гадаа хүмүүс шуугилдсаар байлаа. Би шалавхан босож хувцаслав. Нүүрийг нь угаачихсан хүүхэд шиг тунгалаг өглөө боллоо. Зуны илчтэй нар тогтуухан төөнөж гудамжаар морьтой явган хүн үймэлдэн энд тэндээс машины дуу нүргэлнэ. Ажил цугламагц нэгдлийн дарга дагаж бид нэгдлийн төвийг сонирхлоо. Цоо шинэ баригдсан нэгэн хэвийн хэдэн аятайхан барилга байна. Ихэнх нь орон сууц. Баригдаж эхлээд байгаа барилга олон байна. Хойшид хаана ямар ямар барилга бариулахаа нэгдлийн дарга газрыг нь заан ярьж зочин маань толгой дохисоор явав. Зөвлөлтийн тусламжаар тохижуулж байгаа нэгдлийн нэг энэ юм байна. Баригдаж төвхнөөд гүйцэхээрээ байр сууц, үзвэр үйлчилгээ юм бүхэн бүрдсэн орчин цагийн хөөрхөн хот болох юм байна даа гэж би бодож маргаашийн тэр хотыг сэтгэлдээ зуран төсөөлж явлаа. Нэг нэгдлийн төвд ийм хот босно гэдэг ямар учир утгатайг бид сайн ухамсарлаж байв. Бид шинээр баригдаж байгаа клубийн барилгыг үзлээ. Тэндээс эргэж явтал Сергей, Наташа хоёр ээжээ дуурайсан тунгалагхан цэнхэр нүдтэй, хар хувцастай хөөрхөн хүү хөтөлсөөр бидэн дээр хүрч ирлээ. Танилархаж надад хүүгээ үзүүлэх гэж яваа юм гэнэ. «Монгол Андрюша» гэж хүүг нь өхөөрдөн тэвэрч байж би зургаа авхууллаа. Дараа нь бид цөмөөрөө хамт зургаа авхууллаа. 

	Сергей ажилд гарах гэж яарч явсан тул бидэнтэй удаан саатаж чадсангүй. «Зураг угаагаад энэ хаягаар ирүүлээрэй. Захиа бичиж, завтай бол манайхаар айлчилж ирж байгаарай. Би яарч явна. Өнөөдөр тоосго ачна» гэж хэлж надад хаягаа өгөөд явлаа. 

	Наташа ч хүүгээ хөтөлсөөр цэцэрлэг рүү явав. Хүү нь ямар улстай намайг уулзуулчхав гэсэн янзтай дахин дахин эргэж харсаар явав. Бид Д. Нацагдоржийн хөшөөний суурин дээр ирлээ. «Энд манай их Нацагдоржийн хөшөө босно» гэж нэгдлийн дарга бахархан хэлэв. Тийм зохиолчийн төрсөн нутаг хойно бахархахаас яах вэ. Төрсөн нутаг эх орноо өнөөдөр ямар болоод байгааг үзэж амжаагүй энэ зохиолч «Хуучин байдлыг цөм халаад зөвхөн нарыг хэвээр үлдээх Октябрь» гэж бичиж суухад хойчийг зөгнөх сэтгэлийн нь нүдэнд юу харагдсан бол? гэж хөшөөнийх нь суурин дээр надад бодогдлоо.

	 


ХАР ШИЛ 
ОДДЫН ДОР 
ОЙЛТ

	Эдгээр өгүүллэгүүд манай номын санд байгаа П. Лувсанцэрэнгийн “Оддын дор” номд орсон тул эндээс татаж авч уншина уу.

	
ЗҮРХ МАРТДАГГҮЙ

	Уг өгүүллэг манай номын санд тусгай ном болон орсон тул эндээс татаж авч уншина уу.

	 

	 

	
БАГШ

	Би тал нутгийн хүн бил ээ. Оюутан гэдэг сайхан нэрээр нэрлүүлж Москвад таван жилийг өнгөрөөв. 

	Оюутан байх хугацаа дуусаж эцсийн шалгалтаа өгөх гээд өнөөдөр би чилсэн нүдээр ном-эрдэнийн эрихийг эмхлэн хэлхсээр сууна. Алжаан ядарсан цагт хичээлийн тэмдэглэл, уншиж суугаа номоо орхиж, үзгээ хүртэл ширээн дээрээ тавиад, нүдний чилээ гарган тархиа түр амраах зуур, сэтгэлийн хүрдийг буцаан эргүүлж, өнгөрснийг эрэмцэн бодоход эх нутгийн минь зураг цээжин дотор дэлгэгдэн бууж, тунгалаг устай Үерт, Дааганы голууд минь зөөлөн урсгалаараа чихний үзүүр дэлдэнхэн Голын адаг, Далангийн хөндийн хөмүүл, таана өрөөн дотор минь ханхлах шиг санагдаад ой хурц балчир насны дуртгалууд нүдний өмнүүр хоромхон зуур зурагдан өнгөрөх шиг болдоог. 

	Харь газар явах цагт хүн эх нутгийнхаа үнийг хувь нугалан өсгөж ойлгодог юм. Хаана, яаж ч явсан эх орон гэж юугаар ч сольж болшгүй нэгэн том зүйл элэг зүрхнээс минь үүрд татаастай явдгийг үрээ өлгийдөөд орхисон эх хүний сэтгэл шиг сэтгэлээр ухаардаг юм байна. 

	Нутгаа дурсан санахын буруу гэж байдаггүй шиг нутгаа орхин одохыг мөрөөдөх нэгэн этгээд сэтгэлийг бас буруушаах аргагүй мэт санагдана. Би бараг хар нялхаасаа харь орныг мөрөөдсөн юм. Түүх ярья. 

	Би арван таван настай байлаа. Баянхонгорын гарааш гэж олонд нэрлэгддэг баруун замын жижиг буудалд зуны нэг орой ачааны машинтай хэсэг орос ирэв. Би хэрэгт дурлан тэдэн дээр омголон морьтой давхиж очлоо. Тэд задгай гал түлэн утаа савсуулж хоол цайгаа төхөөрч байв. Би морио чөдөрлөж бэхлээд тэдэн дээр ирж оросоор мэндэллээ. Оросын хэдэн үг мэддэг байсандаа би их нүүр бардам очсон юм. Бас тэнд ирээд байсан нутгийн малчин хөгшин залуу хэдэн хүний өмнө бахархах гэсэн болчимгүй хөөрүү зан маань намайг сүрхий зоригжуулсан байх. 

	Намайг оросоор мэндлэхийг сонсоод тэр оросууд дорхноо намайг хүрээлэн тойрч элдэв юм шалгааж эхлэв. Миний мэддэг хэдэн үг хаа ч хүртэлцэхгүй болж би сүүлд нь мэл гайхаж хоцорлоо. 

	Дорога, дорога гэж олон хэлж баруун зүг заагаад Говь-Алтай гэж байгааг бодвол зам асууж байгаа бололтой. 

	Би «Не понимаю» гэж хэлээд толгойгоо сэгсэрч хэсэг зогссоноо тэдэнд зам заах санаатай шороон дээр зураг зурав. Миний ярьсныг тэд ч ойлгосонгүй. Тэдний ярьсныг би ч ойлгосонгүй. Сүүлд нь тэд цөхрөв бололтой, бие биеэ харан инээлдэцгээлээ. Гэтэл миний хажууд ташуур тулаад зогсож байсан хөдөөгийн нэгэн хээнцэр хүүхэн «Тун нэвтрэлцдэггүй юу» гээд Ха, ха! гэж тачигнатал инээв. Энэ үгийг сонсоод би хүн болсоор үзээгүй гутамшигтайгаар доромжлуулсан мэт санагдсан бил ээ. 

	Биднийг ингэж будилж байтал Баянхонгорын буудлын манаач Хэнхэг Намдаг гэдэг туранхай эр их яарч тэвдсэн байдалтай энгэр нь задгай, саравчит малгайгаа гартаа барьж, хөлсөө арчсаар бидэн дээр хүрч ирлээ. Энэ хүн урьд дээр цагт сумын захиргааны дарга хийж явсан юм гэнэ бил ээ. Баахан хөөрүү зантайд нь амьтан хэнхэг гэж хочлох боловч амьтанд муу хэлүүлээд, муу хэлүүлж байгаагаа мэддэггүй, түүнд муу санадаггүй, тухтайхан уулзаад яривал бас ч аятайхан яриатай, цагаан сэтгэлтэй хүн шиг надад санагддаг байсан юм. Гэтэл үнэхээр ч дэндүү хөөрүү зантай хүн байсныг нь би энд мэдэв. Ирэнгүүт тэр оросуудтай оросоор ярьж гарав. Тэдэнтэй хэдэн үг сольсныхоо дараа шууд намайг загнаж эхэллээ. 

	— Чи яагаад Зөвлөлтийн хүмүүстэй хамаагүй ярьж байна? Хэл мэдэхгүй байж. Нөхөр минь чи улсын нэр гутааж байна шүү. Энэ чинь Лениний орноос яваа улс байна. Чам шиг ийм жулдрай хүүхэд эдэнтэй ярих болоогүй. Орос хүнтэй чинь тэгж дайралдсан бүхэн хамаа намаагүй ярьж байдаг хэрэг биш. Цаашаа холд нөхөр минь. Холоос очоод харж бай! гэж надад ширүүн хэлээд оросуудтай ярилцав. Би жаахан холдож зогслоо. 

	— Та нар ч гэсэн холдоцгоо, гэж Намдаг дэргэдээ байсан хэдэн малчныг загналаа, энэ хүмүүс бол худаг ус гаргахаар яваа зөвлөлтийн эрдэмтэд байна. Хувьсгалын улаан туг мандуулахад манай улсад тусалж байсан шигээ одоо өнөөдөр энэ хүмүүс манай малчин ардуудад туслах гээд Москва хотоос ирсэн байна. Москва гэдгийг мэдэж байгаа биз нөхөд минь. Кремлийн Москва. Одоо энэ хүмүүс надтай чухал яриатай гэж байна. Та нар явцгаа гэж загнав. 

	Гэтэл ногоон даавуу өмд цамцтай салаа малгай хэлтгий тавьсан цэнхэр нүдтэй нэг залуухан орос барьж байсан номоороо над руу зангаад нэг юм хэлэв. Энэ улаан арми чамд ном дурсгал болгож өгнө гэж байна. Нөхөр минь хоёр гардаж аваарай. Хариуд нь баярлалаа гэж хэлдэг юм шүү. Союз хүнээс ном авснаа чи их заяа гэж бодож явах хэрэгтэй гэв. 

	Би өнөөх номыг нь хоёр гардаж авлаа. Гэтэл номын эзэн сэргэлэн царайтай тэр орос инээмсэглэж бас нэг юм хэлээд миний унаж ирсэн морь луу заав. Намдаг орчуулахдаа:

	— Номоо зүгээр өгөхгүй гэж байна шүү. Оронд нь чамайг, унаж яваа морио өг гэж байна. Бид союзын ард түмэнд юугаа ч хайрлаж болохгүй. Нөхөр минь чи морио өг. Авна гэвэл эмээл хазаараа ч болсон өгөх хэрэгтэй гэв. Би толгой сэгсрээд номыг нь буцааж өгөх гэсэнд нөгөө орос уруулаа цорвойлгон нүдээ том болгож:

	— «Почему это?» гэж их гайхсан шинжтэй асуув. Яагаад гэж асууж байгааг нь ойлголоо. 

	— Это не мой конь, гэж би оросоор хэлэв. Үнэхээр ч унаж явсан морь маань миний морь биш байсан юм. 

	Өнөө орос Намдагт бас хэдэн үг хэллээ. 

	— Энэ хүн моринд их дуртай. Чиний морийг унаж үзье гэсэн юм байна гэж Намдаг буруу орчуулснаа залруулж хэлэв. 

	— Тэг тэг гэж би уриалгахан хэлээд тэр оросыг морь луугаа дагуулж очив. Морь маань хамраа тачигнуулан зуларч, чихээ сортолзуулаад оросыг нэг л ойртуулах шинжгүй бишүүрхээд байв. Гэтэл Намдаг бидэн дээр хүрч ирээд,

	— Морь чинь булгиж бусгаад союз хүн гэмтээчих юм бол чи хариуцна шүү нөхөр минь гэж намайг бас загнав. 

	— Өөр номхон морь унаж үзнэ үү, гэж би орчуулагчаар дамжуулан гуйлаа. Гэтэл өнөөх орос «Ничего» гээд нүд ирмэв. 

	Би мориноосоо их л айж байсан боловч тэр орос миний мориноос огт айсангүй ноцолдож байж мордчихоод мордонгуут тоос татуулан давхиж одов. Би сэтгэл зовж хойноос нь харсаар байлаа. Тэр давхисаар яваад гараашны хойд толгой дээр гарав. Ийш тийшээ харуулдан хэсэг зогслоо. Тэгснээ сэтгэл нь их л сэргэсэн байдалтай дуу аялан эмээл дээрээ өндөлзөн хатиргасаар буцаж ирлээ. Буцаж ирээд мэнд амар буусанд нь миний сэтгэл уужрав. 

	Ингэж би нэгэн жижиг нимгэн номтой боллоо. Тэр ирсэн хүмүүс Намдагийн хэлдгээр үнэхээр Москвагийн ч улс байсан юм уу? Эсхүл өөр аль нэг нутгийн ч байсан юм уу, бүү мэд дээ. Зөвлөлт орон уудам. Ямар ч болов би Москвагийн хүнээс бэлэг авсан гэж тэр үедээ их л баярлаж байсан юм даг. 

	Гэтэл үүнээс хэдэн сарын дараа би нутгийн нэг айлаас тэр номын монгол орчуулгыг санамсаргүй оллоо. Германы фашизмыг эсэргүүцсэн зөвлөлтийн ард түмний их дайны тухай ном байсан юм. 

	Баянхонгорын говь хангайн хэдэн сум дамжин хэсүүчилж явахдаа би тэр номыг богцноос салгалгүй, хавтас нурууг нь халцарч урагдтал ганзагалан явж, монгол орчуулгатай нь тулгасан бил ээ. 

	Энд тэндхийн эрдэмтэн мэргэд ирээд байдаггүй, хөдөөгийн тэр зэлүүд нутагт тэр ном үнэндээ миний анхны багш болсон юм. 

	Тэр цагт би, орос хэл заавал сурна, Москвад Намдагийн хэлдгээр тэр Кремлийн Москвад нэг оччихоод алхалж явахыг яаж мэдэх вэ гэж амьдралаа алс өөдрөгөөр бодож явсан маань хоосон мөрөөдөл биш байжээ. 

	Тэр үед харь орныг мөрөөдөж явсан шигээ өнөөдөр би эх нутгаа мөрөөдөн, тэр зүг яарч сууна. 

УС ШИГ ЦЭНХЭР

	Уг өгүүллэг манай номын санд тусгай ном болон орсон тул эндээс татаж авч уншина уу.

	Эдгээр өгүүллэгүүд манай номын санд байгаа П. Лувсанцэрэнгийн “Оддын дор” номд орсон тул эндээс татаж авч уншина уу.

	 

	 

	 


ТУУЖ

	 


УЧРАЛ

	Тэр нэгэн бүсгүйтэй Лхагважав намрын дунд сарын сэрүү татсан хоёр оройг хамт өнгөрөөх учиртай байжээ. Анх уулзахдаа, бие биеэ танихгүй, гэсэн ч сэтгэлээр төрөл улс хэрхэн уулздагчлан, тэр хоёр өчигдрийн орсон борооны ширүүнийг гайхан, намар болох нь ээ гэж нэг нь санаа алдаж, нөгөө нь тэнгэрийн хаяа харуулдан, цэцэрлэгийн дотор яриа цөөтэйхөн сууж байгаад гэр гэр лүүгээ салцгаав. 

	Лхагважав гэр лүүгээ зүглэн хэд алхаад эргэж нэг харахад нь Буянаа юмаа гээчхээд эрж яваа юм шиг доошоо тонгойн урд зам руугаа ажигласаар цэцэрлэгийн хайсны булан хүрч, эргэж нэг хараад далд оржээ. 

	Түүнтэй ярилцсан яриагаа эргэж санахын улмаас Лхагважав түүнийг «Сэтгэл нь бүр хүүхдээрээ юм. Арван жилийн ширээнээс босоод удаагүй байх аа даа... » гэж бодож явав. Тэр цэцэгт их дуртай гэнэ. 

	Цэцэг харахаар миний сэтгэлд заавал нэг юм бодогдох гээд байдаг юм. Адаглаад гэрт хурцхан өнгөтэй цэцэг байж байвал би хэчнээн ганцаардмаар үед ч ганцаардсан санагддаггүй. Ханьтай юм шиг л санагддаг юм. Цэцгийг үзэж болно, үнэрлэж болно, ярилцаж болно, цэцэг хүний хэлснийг бусдад дамжуулахгүй, итгэлтэй гэж Буянаа цэцгийн мандлын гандаж байгаа цэцгийг ажиглан зогсох зуур ярихад нь

	— Чи цэцэгт их дуртай юм аа? гэж Лхагважав асуухад:

	— Чи цэцэгт дургүй гэж үү? гэж Буянаа инээмсэглэн хариу асуув. 

	Инээмсэглээд байгаа мөртөө түүний царай цаанаа л нэг уйтгартай харагдана. 

	— Дургүй ч юу байх вэ. Би гэртээ цэцэг тарьдаггүй. Надад цэцэг барьж ирээд бэлэглэдэг хүн байдаггүй. Надад ямар санагдахыг яаж мэдэх вэ гэж Лхагважавыг хариулахад:

	— Чамд бас сайхан санагдана. Би мэдэж байна гэж Буянаа Лхагважавын сэтгэлийг дотроос нь мэддэг хүн шиг шулуун хариулжээ. 

	Энэ яриаг бодоход Буянаагийн эх хүн гэсэн ханагар цэх цээж, дэгжин янзалсан шингэвтэр хар үс, ухаалаг хүрэн нүдний цаана нэгэн томоогүй сээтгэр охины сүүдэр дагаад байх шиг санагдана. Лхагважав гэрийнхээ үүдэнд очоод «Хүүхдээрээ юм» гэж хажууд нь хүн байсан бол дуулдахаар хэлээд орлоо. 

	Суудал явдал хоёр тэнцүүхэн байдаг ажил гэвэл сурвалжлагчийн ажлыг нэрлэж болох байх аа. Лхагважав байсхийгээд л явна. Нэг мэдэхэд л хүрээд ирсэн байна. Энэ удаа хөдөө явна гэхээс сэтгэл нь хотод баахан хоргодонгуй байв. Маргааш нь уулзахдаа Лхагважав, Буянаагийн дэргэд тамхи татаж хэсэг суугаад

	— Би нөгөөдөр хөдөө явах боллоо гэхэд Буянаа

	— Хаашаа явах вэ гэж баярласан ч шинжгүй, харамссан ч шинжгүй тайван асуув. 

	— Сайншанд явна. 

	— За болж, болж. 

	— Юу гэсэн үг билээ, энэ болж болж гэдэг чинь?

	— Болж дээ л гэсэн үг байхгүй юу?

	— Намайг хөдөө явах боллоо гэж чи баярлаж байгаа юм уу?

	— Баярлаад байх ч юу байх вэ. Харин чамайг явахад чинь гаргаж өгөхийг бодно. Яг явах цагаа мэдэгдээрэй! Маргаашаас эхлээд би ч чамтай уулзах бололцоогүй болно гээд Буянаа тэнгэр ямар байна, гэсэн янзтай өөдөө харлаа. 

	Оройн сэрүүн унаж, цэцэрлэгийн дотор хөл татраад, хамгийн түрүүчийн од тэнгэрт гарчихсан харагдахтай үгүйтэй гялайж байв. 

	Лхагважав Буянаа хоёр цэцэрлэгийн хаалгаар хамт гарч ирээд явган хүний зам даган явах зуур Лхагважав Буянааг сугадаад явах юм уу гэж бодсон боловч таних танихгүй улс дайралдаж яагаа ч үгүй байхад элдэв яриа гарчих магадгүй гэж дотроо болгоомжлов. Мөн Буянаа ч дургүйцэж «Болиоч ээ» гээд тохойгоороо нударвал төвөг, би ямар ханилсан нөхөр нь ч биш гэж бодож явжээ. 

	— За хоёулаа шалавхан явъя. Би харих сан гэж их яарч байна. Хоол унд төхөөрөхөөс өгсүүлээд ажил гэж зөндөө гэж Буянааг хэлэхэд

	— Би яарахгүй байна. Чи бид хоёр мөд уулзаж чадахгүй болж мэдэх нь байна. Заавал ийм үед чиний ингэж яардаг чинь юу бил ээ? гэж Лхагважав асуув. 

	— Тэгэх тусмаа яардаг юм биш үү, гэж Буянаа Лхагважавын царай өөд харж хошуугаа цорвойлгон инээснээ, Чи бол яах вэ, ээж чинь хоол унд хамаг юмыг чинь төхөөрчихнө. Жаргалтай хүн

	— Чи их зовлонтой хүн үү?

	— Зовлон гэх ч хаашаа юм. Ямар ч л болсон завгүй явдаг хүн дээ. Чи юмны учрыг ойлгох болоогүй, чи чинь намайг бодвол нялх хүүхэд шүү дээ гэж Буянаа дахин инээмсэглэв

	— Насаа тоолъё л доо, хэн нь залуу байна. 

	— Нас хамаагүй. 

	— Тэгээд? За тэр яах вэ. Лхагважав аа, манай хот цахилгааны оронд хийгээр галлаад хоол ундаа хийдэг бол хэчнээн амар байх вэ. Чи тэгж боддог уу? Аягүй бол энэ тухай зүүдэнд чинь ч ороогүй юм байгаа биз, эрэгтэйчүүд энэ зэргийн нарийн юмыг тэр болгон бодох биш. 

	Заавал байгалийн хий ашиглахаас өмнө бид өөрсдөө шатдаг хий үйлдвэрлэж боловсруулах боломжтой шиг надад санагдах юм. Манайд түүхий эд байна. Чи бид хоёрын мэргэжил даан ч ондоо юм даа. Тэрнээс биш би чамд бодож байгаа юмаа нарийн яримаар байна. Айраг эсгэхэд үргэлж хий ялгарч гардаг шүү дээ. Тэрүүнэрхүү л аргаар. Гэхдээ сүүгээр түүхий эд болгох гэж байгаа юм биш шүү дээ. 

	Би заримдаа ухаандаа багтмааргүй лут юм хиймээр санагддаг юм. Хэрэг дээрээ юу хийж чадах вэ дээ. Зүгээр тиймэрхүү юм бодож явбал сэтгэл уужим байх юм. Дандаа юм хүлээсэн юм шиг сэтгэлтэй явахад найдлага тасрахгүй сайхан юм гэж ярьснаа Буянаа цагаа хараад

	— Чамд их уйтгартай байна уу? гэж асуув. 

	Сэтгэл доторхоо өнгөлөн нууж чаддаггүй. Лхагважав үнэхээр цасанд дарагдсан өвөл цагийн зэлүүд хөндий шиг уйтгартай царайтай явжээ. 

	 

	* * *

	 

	Лхагважав галт тэрэгний буудал дээр зориуд эрт ирлээ. Вагоныг замд оруулж тавиагүй, буудлын тавцан дээр юмаа бөөгнүүлж тавьсан хэдэн хүн ийш тийш холхин цаг нөхцөөж вагон хүлээж байв. Буудлын гуанзанд хоол идээд явна гэж гэрээсээ яаран гарсан Лхагважав, ийш тийшээ харуулдсаар зуушны газар луу орж дур муутайхан хооллоод буцаж гарч ирэв. Олон хүн рүү ойртохоос зүрхэшсэн янзтай захдуухан зогсож байсан нимгэн хөх цувтай Буянааг хармагц танилаа. 

	— Чи яасан эрт ирээ вэ? гэж Лхагважавыг асуухад

	— Энэнээс илүү оройтож болохгүй боллоо. Чи надад битгий муу юм санаарай. Би галт тэрэг хөдөлтөл хүлээж чадахгүй нь ээ. Одоо буцъя. Нэгэнт амласан юм гэж л бодож арайхийж амжиж ирлээ гэв. 

	Лхагважав урам хугарсан янзтай, 

	— Хэдий яаруу ч гэсэн хүрээд ирсэнд чинь их баярлалаа, Буянаа минь гэв. 

	— Чи хүний зовлон мэдэхгүй юм, гээд Буянаа санаа алдсанаа хоёулаа хүн цөөтэйхөн газар очъё. Надад нэг хэрэг байна гэлээ. 

	Тэр хоёр зам хөндлөн гарч мухарт зогсоосон ачааны вагоны ёроолд очиж зогсов. Тэр хоёрыг энд тэндээс ажиглаад байх хүн байсангүй. Буянаа барьж явсан цүнхээ инээмсэглэн уудалсаар цаасанд боодолтой юм гаргаж ирээд задлав. Том улаан навчтай ганц цэцэг гарч ирэв. 

	— Чи хүнээс цэцэг авч үзээгүй гэдэг юм бил ээ. Би яах вэ чамд нэг цэцэг бэлэглэчихье. Энийг хотын бараа харагдахгүй болж далд орсон хойноо уншаарай! гээд Буянаа бас дөрвөлжилж эвхсэн жижиг бичиг Лхагважавт гаргаж өгөхөд нь Лхагважав түүнийг гайхсан болгоомжилсон янзтай зүүн гараараа аваад баруун гараа түүний мөрөн дээр зөөлөн тавьж нүд рүү нь харав. 

	Буянаа доош ширтсээр нэг дусал нулимс унагаагаад түүнийгээ шалавхан арчиж инээмсэглэв. Буянаагийн зөөлөн хар үсний сайхан үнэр Лхагважавын зүрхэнд хүртэл шингээд хоцрох шиг санагджээ. 

	Улаанбаатар хотод энд тэндгүй баригдаж байгаа олон угсармал байшингийн нэг жижиг тасалгаанд оройн найман цагийн үед чийдэн асаагаад Төртогтох зураг зурж суув. Тэр тун яаралгүй хичээн зурж, зурсан зургаа нүднээсээ нэг холдуулж, нэг ойртуулж ганцаараа инээмсэглэн ажиглана. 

	Дотроо хоёр ортой, ганц ширээтэй, харваас тохижиж төвхнөсөн айлын шинжгүй энэ жижиг тасалгааны хананд хэн бүхний таних алдар цуутны хэдэн зургийн зэрэгцээгээр Төртогтох өөрийн зурсан байгалийн сэдэвт, усан будгийн хэдэн зураг хадахыг нь хадаж, бил дүүжлэхийг нь дүүжилжээ. 

	Халуун усанд ороод гарч байгаа Хуяг, нойтон цамц, алчуур барьсаар тасалгаанд орж ирээд, орон дээр суун хүзүү толгойгоо арчин Төртогтохыг ажиглаж сууснаа:

	— Чи ийм юм зурж суухаар мод юм уу, тэмээ зурмаар юм даа. Энэ гайтай хүүхний зургийг ингэж янз янзаар зурж цаг нөхцөөж суухын хэрэг юу байна? гэв. 

	Төртогтох дургүй нь хүрсэн бололтой:

	— Хүн хүнээ ойлгож мэднэ гэдэг даанч хэцүү юм даа. Нэг өрөөнд нэг эхийн хүүхэд шиг бүтэн жил хамт амьдарчхаад чи намайг ойлгохгүй байхад бусад хүн яаж ч ойлгох юм бил ээ? гэв. 

	— Би чамд үнэнийг л ярьж байна шүү дээ. 

	— Гайтай хүүхэн гэнэ шүү! Чамаас арай ийм үг дуулна байгаа гэж санаагүй юм. 

	— Тэгээд энэ чинь чамд ачтан хүүхэн юм уу?

	— Ачтан мөн ч бай, биш ч бай, миний сэтгэлийг бодоод чи ийм үг хэлэхгүй байж болмоор л юм. 

	— Миний сэтгэл гэнэ! Чи энэ хүүхнийг ганцхан удаа үзсэн гээ биз дээ. Тэгээд сэтгэлээ өгчхөж гэнэ! Яасан ч хямдхан сэтгэл ээ!?

	— За чи миний сэтгэлийн үнэтэй, хямдханыг заах гээд яах вэ? Чи ерөөсөө хүний сэтгэлийг ойлгох ч үгүй, би гэнэн сэтгэлээр чам шиг түрэмгий зан гаргаж явснаасаа зарим үед сэтгэл зовдог боллоо. 

	— Чи ингэхэд наад хүүхэнтэйгээ ер нь яаж танилцсан хүн бэ? Чи надад нэг яриач! Тэгвэл би чамайг зөв ойлгож магадгүй. 

	— Бид тэнэг байна аа, хонгор минь! Ноднин би Батсүмбэрээс нааш оройхон явж байлаа. Нар шингэх хариугүй ойртчихоод яарч ч явлаа. Тэгсэн зам дээр нэг юм гараа өргөөд зогсож байгаа харагдана. Айх шиг санагдаад, хажуугаар нь бараг далан мильтэй л давхиад өнгөрлөө. Одоо бодоход би юунд тэглээ гэж гэмшээд байна. Хажуугаар нь гарах хооронд ажиглахад нэг муу хөгшин өвгөн л харагдана бил ээ. Би энэ зэргийн эр хүн. Бас ч үгүй буу зэвсэгтэй явсан. Тэгэхэд тэр нэг муу чадалгүй өвгөнөөс юунд тэгтэл зугтаасан юм бол оо!

	— За аль тийм юмыг тэр гэх юм. 

	— Тэгсэн ч ер нь л надад бодогдоод байна. Хэрэв тэр ядарч зүдэрсэн юм уу, яарч тэвдсэн гэмгүй амьтан байсан бол намайг хажуугаараа дайрчих гээд өнгөрөхөд ямар ч гэсэн баярлаагүй л байх даа. Миний энэ хүүхэнтэй танилцсан түүхийг чи сонсоно уу?

	Төртогтох инээж хэлээд урдаа байсан зургийг эмхлүүлэн тавьж, аягандаа цай хийж авлаа. Хуяг:

	— Би өглөө эрт явах хүн. Орондоо орж хэвтээд чиний яриаг чагнана аа. Харин чи намайг унтаад өгвөл битгий сэрээгээрэй! Өөрийнхөө яриаг сонирхолгүй байгаа юм байна гэж л бодоорой! гээд үнэхээр хөнжилдөө орж хэвтэв. 

	Оюун гэдэг энэ эмэгтэйтэй анх уулзсан хээр талын шаргал намар яг тэр цагийнхаа өнгө зүсээр Төртогтохын сэтгэлд бууж бодогдлоо. Тэр цагт Төртогтох тарианы тээвэрт явж байжээ. 

	Намрын тариа хураалт ид дундаа. Дарханы гурилын тээрэм, хамаг нөөц саваа улаан буудайгаар дүүргэж аваад сүүлчийн тариаг ямар боловч төмөр замд ойртуулан татах гэж нойр хоолгүй давхицгааж байв. 

	Нэг хоногт багтааж гурван удаа рейс хийнэ. Энэ бол амархан ажил биш байсан боловч цаг алдахгүй, бас богино хугацааны ажил шүү гэж бодож хүч хайрлалгүй давхиад байвал бүтээж болдог ажил байлаа. 

	Голдуу холын аймгуудад тээвэр хийж заншсан Төртогтох энэ ойрын замд эргэлдсэн мунгинуу ажил санаанд нь төдий л нийцэхгүй байсан ч нэгэнт даалгаж улсаас хүлээлгэсэн яаралтай ажил гэдгийг бодож бусад л олон жолооч нарын адил нойр амралтаа хасаж давхисаар бараг нэг сарыг энд өнгөрөөжээ. Гэтэл тусгай ажил гарсныг далимдуулж Улаанбаатар луу нэг удаа явах аз Төртогтоход ноогдов. Хот руу яарах сэтгэл түүнд байсан боловч сарын сүүлчийн өдөр болсон тул ажлын дүнд нэмэр юм уу гэж бодож шөнөөр давхиж тэр өдрийнхөө ажлыг гүйцээгээд маргааш өглөө нь унтаж ч амралгүй хот руу гарчээ. 

	— Олон жил сууж идээшсэн болохоор Улаанбаатарт ч бид үнэндээ дасжээ. Нэг их санаж мөрөөдсөн хүн байхгүй хэр нь явах тусам яарч сэтгэл сэргээд Зүүнхараа хүртэл бараг л дайсанд хөөгдсөн амьтан шиг давхисан санагддаг юм. Нэг мэдэх нь ээ өлсөж ч байх шиг. 

	Айл дайрч хоол идээд явах санаатай засмалаас дөнгөж гартал замын хажууд гурван хүн гар өргөөд зогсож байна. Би тэднийг хайхралгүй давхиад явчхаж болох байсан л даа. 

	Тэр өдөр яагаад ч юм, сэтгэл их баяртай, хүнд л нэг их тус хүргэмээр санагдаад байсан юм даг. Тоормосоо гишгээд,

	— Хаана хүрцгээнэ! гэсэн чинь

	— Хот орох гэсэн юм гэж байна. 

	Настай нь аргагүй нэг эмээ, арван хэдтэй нэг хүүхэд, харахаас нүд булаачихмаар нэг залуухан хүүхэн ийм гурван хүн зогсож байдаг юм байна, би жаал гайхсанаа түлхүүрээ хариулчхаад

	— Би айлаар орж хоол иднэ дээ. Явах арай л болоогүй байна. Тэгээд би хүн тээх эрх байхгүй, хэцүү л байна гэж хэллээ. 

	— Уг нь би л ганцаараа явах юм «Манай ээж дүү хоёр эндээ үлдэнэ. Яах вэ, та айлаар орж хоолоо идээд ир л дээ. Тэр болтол чинь би зам дээр байж байя. Тэгээд машин олдвол тэр биз. Машин олдохгүй бол хүлээж л байя!» гэж залуу хүүхэн хэллээ. 

	— Та ганцаараа явах юм бол яах вэ, одоо надтай яв л даа. Би энүүхэн хойно айлд орж аяга цай уугаад явна! гэж хэлээд би тэргээ асаалаа. Тэгсэн нөгөө хүүхэн чинь суудаггүй. Би энд хүлээж байя! гэнэ. 

	— За өөрөө л мэд! гэж хэлж орхичхоод би тэргээ дурамжхан хөдөлгөлөө, гэж яриад Төртогтох инээмсэглэв. Хуягт унтсангүй түүний яриаг чагнасаар л байв. Өөрийнх нь яриаг чагнаад байгаад урамшсан Төртогтох Хуягт бүр ойртож орон дээр нь сандайлж суугаад ярилаа. 

	— Нэгэнт тэргээ асаагаад хөдөлсөн болохоор яаж ч болсонгүй жаал явлаа. Гэтэл намайг хоол унд эргүүлж явах хоорондуур өөр машин ирээд энэ хүүхнийг аваад явчих магадгүй санагдаад болдоггүй. Гурван зуугаадхан метр явж нэг хашааны араар түр далд ороод буцаад ирлээ. 

	— Та хоол идэхгүй яагаа вэ? гэж өнөө хүүхэн асуухаар

	— Миний очих гэсэн айл алга! гэж худал хэлж, хөөрхий, нэрийг нь Оюун гэдэг юм шүү дээ. Оюуныг хажуудаа суулгаж аваад хөдөллөө. 

	Уулзсан дороо хүний хайр булаачихдаг хүн байдаг юм. Чи битгий юм бүхэн дээр муйхарлаж байгаарай! Оюун тийм л хүүхэн. Би уулзсан дороо л хайр хүрсэн. Уг нь сэхээтэн л хүн байх. Тэгсэн мөртөө илүү дутуу ихэмсэг зан байхгүй. Яривал ярьж чадна. Баярлавал баярлана. 

	— Та миний тэргэнд суугаагүй бол өөр машинд л суугаад явчих байсан даа гэж би хэллээ. 

	— Тэгэх ч магадгүй. Энэ замын тэрэгнүүд чинь хүн авахгүй хэцүү юм байна шүү. Өглөөнөөс хойш зургаа долоон машин явлаа. Нэг нь ч зогсохгүй юм. Та харин надад их тус боллоо. Ноднин манай аав Батсүмбэрээс замын тэргэнд дайгдаж хот орно гэж гараад явган явж бүр үйлээ үзэж хоёр хоноод сүүлд нь вагонд сууж ирсэн байсан «Одоо цагийн жолооч нар их хатуу сэтгэлтэй болсон» гэж аав ярьдаг юм. Та харин сайн хүн юм гэж ярьдаг байна. 

	Энэ яриаг сонсоод миний түрүүчийн ярьсан өвгөн санаанд орж тэр лав энэ Оюуны аав байсан юм биш байгаа гэж би сэтгэл зовдог юм. 

	— За чи тэгээд Оюунтай замдаа яасан бэ? гэж Хуяг асуув. 

	— Яах вэ дээ. Дэргэдээ суулгаж яваад л ирсэн. Оюун хүүхэн биш. Хүүхэн нь ч хүүхэн. Гэхдээ хүүхнүүдээс ялгаатай хүүхэн. Тэрийг дэргэдээ суулгаад явж байхад надад сайхан байсан. Тэрэг барьсан миний таван жилийн амьдралд тэр өдөр шиг жаргалтай өдөр байгаагүй. Бид хоёр замдаа тасралтгүй ярьж явсан. Тэрнээс сонссон үг бүхэн надад сайхан байсан. Хоёулаа юм яриагүй цагт тэрэгнийхээ радиог залган дуу чагнаж, би Оюунаас сонссон үг бүхнээ эргэцүүлж бодсоор яваад л ирсэн. Замдаа хээр нэг бууж, Оюун намайг цагаан идээ, чанасан махаар хооллоод «За явах уу?» гэж асуусан. Тэгэхэд надад бас л сайхан байсан. Бид хоёр замдаа их ярьсан. 

	— Хотод танай гэр орон байдаг уу?

	— Би эмэг эхийндээ очиж яваа. Тэднийх одоо хаана байгааг мэдэхгүй. 

	— Тэгвэл би тэднийхийг чинь олж өгье л дөө!

	— Зүгээр. Намайг их дэлгүүрийн урд буулгаад өгөөрэй! Надад таних хүн бий. 

	— Тэр таних хүнээ та олох болов уу?

	— Олно оо, би өчигдөр утсаар ярьсан. 

	— Та өмнө нь хотод байсан уу?

	— Байлгүй яах вэ. 

	— Улаанбаатар маань сайхан хот шүү

	— Би Улаанбаатарт их дуртай. 

	— Би ч бас их дуртай. Гэсэн ч хөдөө гараад тал уул, мод өвстэй газраар явах их сайхан санагдах юм. 

	— Хөдөө хотгүй сайхан болжээ, одоо ч

	— Над шиг жолооч хүн, энэ хөдөөгийн сайхан нутгаар хажуудаа таныг суулгаад давхиж явахыг гүйцэх сайхан юм ч ертөнцөд байхгүй дэг ээ. 

	— Намайг та битгий доогло л доо. 

	— Хаанаас?! Би үнэнээ л ярьж байна. Тан шиг сайхан эмэгтэй би үзээгүй. 

	— Та тэгвэл монгол орноороо бага явж л дээ. Надаас гоё хүүхэн зөндөө бий. Нүдээ том хараад монгол нутгаараа их яв!

	— Одоо би танаас илүү гоё хүүхэн үзнэ байгаа гэж итгэхгүй байна. Хүсэх ч үгүй байна. Харин хотод ороод таныг олохгүй, төөрөлдөж миний богинохон жаргал өнөөдрөөр дуусчих вий гэж айж байна. 

	— Та ч хүнийг дооглож сурчээ. Харин инээд хүрэх шиг... 

	— Та намайг доогловол дооглож л бай! Өнөөдөр надтай дайралдсанд чинь л баярлаж байна. 

	— Хотод зөндөө л дайралдана даа. Харин машинтай хүн машингүй хүнийг үздэггүй юм шүү. Нүдээ томхон харж ядарсан цагт тусалж яваарай!

	— Тантай дайралдаад үзэхгүй өнгөрчих юм бол энэ хоёр хүрэн нүдээ сохорсон билээ гэж санаж явна. 

	—Та хэзээ ч өөрийгөө битгий харааж яваарай! 

	Ер нь би Оюунтай ярьсан яриагаа нэгд нэггүй санаж байна. 

	Хотод орж ирээд их дэлгүүрийн урд буухдаа:

	— За ачийг чинь үүрд санаж явна. Чи надад нээрэн их тус болсон шүү. Өндөөр болоорой! гэж хэлж над руу тэр инээмсэглээд урагшаа явсан. 

	Над руу инээмсэглээд харсан царай нь миний нүдэнд даанч хурц тодорхой харагдаж байна. Мартах арга байхгүй. Яг л ингэж инээсэн юм даа, гээд Төртогтох зурсан сүүлчийн зургаа ширээн дээрээс авч Хуягт үзүүлэв. Хуяг унтаагүй л байв. 

	— Тэгээд чи одоо хүртэл олж уулзаж чадаагүй юу?

	— Чадаагүй гэж Төртогтох гомдолтой өгүүлснээ Их дэлгүүрийн урд буугаад явахдаа намайг «та» гээгүй «чи» гэсэн нь ямар учиртай гэж чи санана? гэв. 

	— Чамд л тал өгч байхгүй юу?

	— Би Оюунтай заавал уулзана аа. Заавал олно. Энэ явалтаас л өмнө олно. 

	— Чи яаж олох юм бэ? Чи чинь нөгөөдөр гарах ёстой шүү дээ?

	— Их дэлгүүрийн урдах дөрвөн давхарт л байх ёстой. Дорноговь явахаас өмнө заавал уулзана. 

	— Нэг байшинд зөндөө олон айл байгаа. Чи яаж олох юм бэ?

	— Би нэг арга бодоод байна. Олохдоо л олно. Чи хараарай!

	Ингэж хэлээд Төртогтох ширээнийхээ ард суув. Хөнжилдөө шурган орсон Хуяг, Төртогтохын юу хийж байгааг гадарласангүй. Гэтэл тэр хэдэн хуудсан дээр өөрийнхөө толгойг хажуугаас нь дүрс төдий зураад «Оюун аа! Заавал уулзах хэрэг байна. Өнөө орой 19 цагт төв шуудангийн дотор уулзъя! Энэ зургийг хараад чи намайг танина даа» гэж бичжээ. 

	Энэ зарлалыг Улаанбаатарын нэгэн байшингийн гурван хаалганд хадаастай байхад тэр байшинд суух хүмүүс орон гаран сонирхов. 

	— Завхарсан юмнууд дэмий юм бичиж хадсан байх юм! гэж хэлээд омогтой хөгшин авгай нэг зарлалыг хуу татан хаяв. 

	Гурван зарлалын нэг сөнөх нь энэ. 

	Нөгөө хоёр зарлал нэлээд байв. 

	 

	* * *

	 

	— Манай хөдөөгийн нэг ахтай л адилхан юм даа. 

	Хотод ирээд төөрчихсөн яваа юм болов уу!

	 

	* * ** * *

	 

	— Наадах чинь Монцамэ-д ажилладаг Доржбатын зурагтай л адилхан юм. 

	— Биш ээ. Харин миний таньдаг нэг хүнтэй л хачин адил юм. 

	 

	* * *

	 

	— Нэг ядарсан амьтан хүүхний эрэлд хатаж дээ!

	— Балай хог вэ! Амьтнаас ичдэггүй зарлаж байдаг чинь. Чамайг

	би өнөө орой нэг чадъя!

	 

	* * *

	 

	— Чи энийг хараач ээ! Аав үзвэл юу бодох бол! Яршиг урчихъя!

	— Чамаас өөр Оюун байвал яах юм!

	— Мөн дөө, мөн. Чи өнөө орой л хараарай!

	 

	* * *

	 

	Зарлалын дэргэд иймэрхүү яриа болж байснаа үд өнгөрөх үед уул зарлалууд алга болж дууссан байлаа. 

	Оройн 19 цаг болохыг байж ядан хүлээсэн Төртогтох дэгжин нь аргагүй хувцаслаад Холбоо руу явлаа. 

	Төв шуудангийн шилэн хаалганууд зав чөлөөгүй нээгдэж хаагдаж, дэндүү олон хүн орж гарна. Төртогтох шуудангийн байрны доторх сонин сэтгүүлийн худалдаанаас ганц сонин авч гартаа бариад нэг буланд их л шамдамгай уншиж байгаа дүр үзүүлэн зогсов. 

	— Оюун аа! Сайн уу? Чи энд юу хийж явна аа? гэсэн чимээгээр Төртогтох цочин эргэж харвал огт танихгүй хоёр хүүхэн гар барилцан уулзаж байгаа харагдлаа. Ярилцаад байгааг нь ажиглахад хоёулаа Оюун нэртэй байв. Төртогтох тэднээс яльгүй зайлж зогсоод сониноо дахин уншсан болж зогслоо. 

	Тэр сонин дээр «Талын манан» гэсэн нэг аятайхан өгүүллэг нийтлэгдсэн бололтой. Гэсэн ч шуудангийн хаалгаар орж гарах хүн даанч олон тул болзоонд ирээд байгаа хүн сэтгэл тайвширч сонин унших арга тун олдохгүй байв. Энд ер нь олон хүн болзож уулздаг бололтой. Чухам л болзооны цаг хүлээж байгаа болов уу гэмээр гурван ч хүүхэн Төртогтохын ойролцоо, гэхдээ бие биеэсээ цэрвүүхэн зогсоцгоож байлаа. 

	Гэнэт нарийхан урт пальтотой, үс сормуусаа сүрхий янзалсан өндөр цагаан хүүхэн гаднаас орж ирээд

	— Оюун хаана байна? гэж чанга хашхирав. Гэтэл Төртогтохын ойролцоо байсан гурван хүүхэн зэрэг:

	— Энд байна. 

	— Би байна

	— Би байна, гэж түүний өөдөөс угтан очлоо. Гаднаас орж ирсэн хүүхэн:

	— Та нар биш ээ. Манай нэг дүү энд байх ёстой юм гэж хэлээд орж ирсэн шигээ пальтоныхоо хормой дэрвүүлсээр гарч одов. Түүнээс хойш таван минут өнгөрөөгүй байхад бор торгон тэрлэгтэй нэг авгай гаднаас орж ирээд шууд Төртогтохоос «Оюунтай уулзах хүн хаана байна?» гэж асуув,

	— Би байна, гэтэл

	— Та ямар Оюунтай уулзах гэсэн юм? гэж нөгөө авгай асуув. 

	— Оюун гэж нэг эмэгтэй байдаг юм, гэж Төртогтох хэлтэл түүнийг сонирхсон бололтой дөрвөн хүүхэн тал талаас нь ойртон ирэв. 

	— Оюун гэдэг чинь би байна. Чи манай байрны үүдэнд зарлал хадсан байх чинь бил ээ! гэж нөгөө авгай хэллээ. 

	— Бас манай хаалган дээр хадчихсан л байсан, гэж өөр нэг хүүхэн хэлэв. 

	— Зүүн хараагаас ирсэн юм. Эмэг эх нь хотод байдаг юм гэж Төртогтох тайлбарлан хэлсэнд цугларсан хүүхнүүд зарим нь уурласан, зарим нь урам хугарсан янзтай тарж, нэг хүүхэн 33-р байрны 65 номерт байдаг байх аа гэж хэлэв. 

	Төртогтох олон Оюун цуглуулж заримд нь аашлуулж, заримынх нь доог болох шахсан боловч «33», «65» гэсэн хоёр тоог сайн цээжилж аваад гэртээ ирлээ. 

	Төртогтохыг байрандаа ирэхэд Хуяг Налайх яваад дөнгөж ирсэн, хоолоо төхөөрч байв. Төртогтох гадуур хувцсаа тайлан өлгөх зуур

	— Өвгөн чинь өнөөдөр бүтэлгүй явна. Монгол үг мундсан юм шиг юунд охидод ийм олон адилхан нэр өгнө вэ? Би холбоонд бараг арваад Оюун цуглуулчихлаа гэв. 

	— Чи тэгээд ичих ч үгүй зарлал хадсан хэрэг үү?

	— Яадаг юм, хадахад? Ер нь над мэтийн будилсан амьтад аминыхаа зарлалыг хаддаг нэг газар баймаар юм. 

	— Тэгээд тэр олон Оюунаа яав?

	— Миний таних Оюун л ирээгүй. Харин 33-р байрны 65 дугаар сууцанд байдаг гэсэн нэг сураг дуулж ирлээ. Маргааш сураглаад туучихна даа. 

	Төртогтох Хуяг хоёрыг хоолоо идэж суутал Мягмар орж ирэв. 

	— За ажил дээгүүр сонин юу байна? гэж Төртогтох асуулаа. 

	— Юу ч алга. Чи өнөөдөр амраа юу?

	— Амарсан л боллоо. 

	— Өнөөдөр би ахлах диспетчертэй уулзлаа. Чамайг маргааш Ховд руу явуулах бололтой доо. 

	— Дорноговь явуулмаар байснаа больчихоо юу?

	— Ховд явсан нь дээр байхгүй юу?

	— Би явж чадахгүй ээ. Амины чухал ажил байна. 

	— Ямар ажил?

	Төртогтох Мягмар хоёрын ярианд Хуяг оролцож:

	— Наадах чинь мөдхөн гэрлэх санаатай. Эхнэрээ эрээд олохгүй байгаа хүн, гэв. 

	— Эхнэр нь ч юу юм! Би нэг хүүхний эрэлд хатаад байгаа хүн. Улаанбаатарт хүн эрнэ гэдэг говьд тэмээ эрэхээс хэцүү гэж үнэн юм шиг байна. 

	Гурван залуу хоол идэж дуусаад Төртогтохын зурсан Оюуны зургийг дамжуулан үзэж ярилцав. 

	Төртогтох — Ийм л хүүхэн дээ. Би Зүүнхараагаас авчраад алдчихсан юм.

	Мягмар — Их шийдэмгий нүдтэй хүүхэн байна шүү. Ширүүн зантай байх аа даа. 

	Хуяг — Манай Төртогтох л унаад байгаа хүүхэн, магтана гэж яана!

	Төртогтох — Сайхан юмыг сайхан гэхэд яадаг юм. Би магтаж байгаа юм биш. Бахархаж байгаа юм. Магтана гэдэг чинь юмыг гоёж сайхнаар ярихыг хэлдэг юм. Сайхан юмыг сайхнаар нь ярьж чадах авьяасгүй улс магтаал ярьдаг шүү дээ. 

	Хуяг — Чи тэгээд их сайхан ярьж чаддаг хүн нь юм уу?

	Төртогтох — Ярьж чадахгүй ч гэсэн зурж чадна даа. 

	Мягмар — Энэ чинь тийм их сайхан зураг юм уу?

	Төртогтох — Ямар ч гэсэн л үнэн зураг. Та нар зураг ерөөсөө ойлгохгүй байна. Үнэн зургийг л сайн зураг гэдэг юм шүү дээ. Та нарт сайхан харагдуулах гээд энэ зургийг чинь будгаар ялгаад дурайтал зурвал би чадна л даа. Надад тэгэх хэрэг байхгүй. 

	Мягмар — Энэ хүүхэн чинь тэгээд одоо хаана байгаа юм? Чамтай сууя гэсэн юм уу?

	Төртогтох — Одоо хотод л байх ёстой. Хотод ирээд арав гаруй хонож байна. Өөрийн нь ярьсныг бодоход маргааш нөгөөдрөөс хэтрэхгүй буцна байх. Би маргааш заавал олно. 

	Хуяг — Энэний төлөө л маргааш Ховд руу явахгүй гээд байгаа хүн дээ, наадах чинь. 

	Төртогтох — Би ажилчин хүн. Муу нэр дуулж яваагүй. Ажилд би хүнээр шахуулж шавдуулахгүй. Юу хийхээ өөрөө мэднэ. Энэ удаа л би Ховд руу маргааш явж чадахгүй. Намайг их удаж сахилга алдлаа л гэнэ биз. 

	Мягмар — Чи ямар бидэн шиг төв сахисан Дундаж улс биш. Тэргүүний ажилтай, эрдэм номтой хүн. Тэгж хамаагүй загнаж болохгүй байх аа. 

	Хуяг — Наадах чинь худлаа сүр үзүүлж байгаа юм. 

	Төртогтох — Нээрэн. Хоосон сүр үзүүлээд яах юм?

	Мягмар — Сайн нэрийг олоход ч амархан, алдахад ч амархан шүү. 

	Төртогтох — Сайн нэрийг олоход ч амархан, алдахад ч амархан, нэг удаа дутагдал гаргасан сайн ажилчин байж болно биз дээ. 

	Мягмар — Маргааш өнжихөд энэ хүүхнээ олох найдлага чамд байгаа юм уу? Арваад, хоноход олоогүй юм чинь маргааш олж чадах юм уу?

	Төртогтох — Олохгүй юм гэхэд, олох гэж чадах бүхнээ хийсэн дээ гэж бодож явах сэтгэлд сайхан. Арваад хоноход өдөр нь ажилтай гэж орой нь энэ муу бүгчим тасалгаанд зураг зурж суусандаа харамсаж байна. Хайран цаг!

	Хүн явах гүйх, асуух сураглах хэрэгтэй байхад энэ муу амьгүй цаастай зууралдаж суусандаа уур хүрч байна. 

	Ингэж хэлээд Төртогтох ширээн дээр байсан зургийг базаж үүд рүү шидэв. 

	Хуяг — За чи олж л чаддаг юм бол маргааш ажлаа хаяад эр дээ. Төртогтох — Эрнэ дээ. 

	Хуяг — Эр, эр! Олох болтугай! Олтугай, хөх тэнгэр минь!

	Төртогтох — Одоо ч би ингэж дэмий ярьж суугаадаа харамсаж байна. 

	Ярьдаг биш, хийдэг цаг, цусаар урс! Би одоо ч явж эрлээ. (Төртогтох хувцсаа өмсөөд гарав). 

	Төртогтох шөнийн Улаанбаатараар хэсэж хэдэн айлаас Оюуныг сураглаад бүтэлтэй юм олж сонссонгүй. Хотын дулаан байранд суудаг зарим айлын харьцаа муутай ширүүн догшин занг дотроо шүүмжлэн бодож, уур цухалтай явлаа. Оюуныг олохгүй байгаа нь чухамдаа түүний биш, Улаанбаатарынхны буруу юм шиг, хүн бүхэнд шахам цухалдаж явжээ. 

	Маргааш нь ажилдаа ирээд «Ховд руу явахгүй» гэж хэсгийн ахлагчтай зөрлөө. 

	— Чамд ямар шалтгаан байгаа юм? гэж хэсгийн ахлагч Пүрэв асуув. 

	— Би хүүхэн эргүүлэх гэсэн юм. 

	— Битгий дэмий яриад бай! Нөхөр минь. Чамайг явахгүй юм бол Ховдыг Сүрэнжавт өглөө. Чи өөрөө замаа олоорой!

	— Би өөрөө зам олъё доо. Ахлах диспетчертэй ярья! 

	Ингэж хэлж гараад, Төртогтох хашааны хаалган дээр хаашаа явахаа бодсон бололтой хэсэг зогсов. Хашааны хаалгаар хол ойрын замд гарах тэрэгнүүд цувран гарсаар байлаа. Төртогтох ер нь яахаа огт мэдэхгүй зогсож байтал, дээр үед түүний жолооны багш байсан Зундуй, саяхан баазад ирсэн Лхагва гэдэг залуу жолоочийг дагуулсаар орж ирлээ. 

	— Чи юугаа бодоод зогсчих оо вэ? гэж Зундуй асуув. 

	— Настроение муу байна гэдгийг мэднэ биз дээ багш аа. 

	— Хээ цус! гэж хараагаад Зундуй хашаа руу оров. 

	— Лхагва аа! гэж Төртогтох дуудаад, — Чи надтай хамт хотоор жаал явалцаад өгөөч! гэж гуйв. 

	Лхагва дургүйцсэнгүй, Төртогтох санаа шулуудаж, тэргээ асааж хажуудаа Лхагвааг суулгаад гараашнаас гарлаа. 

	Хотын гудамжаар хуурай шаргал навчис хийсэн, тоос манаран хүмүүс нааш цааш түргэн түргэн алхалсаар явааг харахад цөм л яарсан, цөм л ажил сургуулийн мөр хөөсөн, гудамжаар ажилгүй жолооч, хүүхэн эрээд явж байгааг ажиглах сөхөөтэй хүн даанч байхгүй бололтой, уйдмаар, 

	гутармаар санагдана. 

	— Лхагва аа минь. Ажлаа хийгээд холын замд давхиж явах хийморьтой шүү. Би өнөөдөр даанч явах аргагүй болоод ингэж явна гэж Төртогтох хэлснээ: — За чи тэргэндээ сууж бай! Би энд бас нэг айлаар ороод ирье! гээд машинаасаа буув. 

	Энэ ямар нэг юм эрээд яваа хүн гэж Лхагва гадарласан боловч Төртогтохын чухам эрээд яваа юмыг мэдэхгүй байв. 

	Хэд хэдэн айлаар ингэж ороод Төртогтох сүүлдээ гудамжаар яваа хүмүүсийг ажиглан дэмий давхих болов. Гэтэл гэнэт нэг чухал юм үзсэн бололтой, тэрэгнийхээ хурдыг хасаж, залуур дээрээ өрөөсөн гараа тавиад, Лхагваагийн урдуур зүтгэж... 

	 

	1972 он

	 


ХӨДӨӨГИЙН ДУУН

	Уг тууж манай номын санд тусгай ном болон орсон тул эндээс татаж авч уншина уу.

	 

	
УСНЫ ЭРГҮҮЛЭГ БУЮУ БОРЗООНЫ ЯВДАЛ

	Уг тууж манай номын санд тусгай ном болон орсон тул эндээс татаж авч уншина уу.

	 

	 


ШҮЛГҮҮД

	
МУЗЕЙД БИЧСЭН ШҮЛЭГ

	Нацагдоржийн тэнгэр дор

	Найрагч болж зүүдэллээ

	Өч төчнөөн хүний өмнө

	Өөрийн шүлгийг анх уншив

	Чанга дуутай байна гэдэг 

	Найрагч хүний жавхаа юм. 

	Чамин үгтэй бичнэ гэдэг 

	Нүд татах чимэг юм. 

	Би гэдэг хувьсгалын уриа шиг 

	Бичсэн шүлэг догшин үер шиг 

	Гал цогтой уншиж байсандаа 

	Гайхаж байна, баярлаж байна. 

	Театр ч юм уу, клуб ч юм уу 

	Том л танхим надад биширч 

	Арван минут чимээгүй байлаа. 

	Хорин минут чимээгүй суулаа. 

	Алга ташилт гэнэт нижигнэлээ 

	Арай л «Ура» хашхирч сонсогдсонгүй. 

	Амьтны шуугианд чих дөжирч 

	Авьяасын шагналд сэтгэл цадаад 

	Индэрт гарсан Маяковский шиг 

	Ихэмсэг жавхлантай зогсож байтал 

	Гэрэл унтарлаа. Хүмүүс тарлаа. 

	Гашуудлын цуглаан тарсан юм шиг 

	Зөөлөн шивнэлдсээр танхим хоосров 

	Ганц ч хүн надад 

	Цэцэг барьж ирсэнгүй

	Том танхимын чимээ чагнаж

	Түр гайхан зогстол

	«Шүлэг биш, цуурай» гэж 

	Хоосон танхим хүнгэнэж байна 

	Хувьгүй шүлэгчийн зуурдхан жаргал 

	Хуурамч зүүдэнд үзэгдээд өнгөрөв 

	Сэрээд бодоход гунигтай байна. 

	Сэтгэл дундуур чамлалтай байна 

	Гэсэн ч зүүдний богино цагийг биш 

	Гэгээн цэлмэг тэнгэрийг харж 

	Яруу найргийн бурхан тэтгэхийг 

	Яаж мэдэх вэ, үзье гэж

	Үнэн авьяасыг өөрөөсөө горьдож 

	Өмөг түшгийг нөхдөөсөө эрье 

	Үзэг цаас хоёрын

	Үйл тамыг эдлүүлж сууна. 

	Бодол санаанд минь гал байлаа ч 

	Бичгийн авьяас үнэхээр дутаж 

	Гэрэлгүй галд хоосон шатсан ч 

	Харамсах юм надад алга. 

	Хуурай дарь яруу найраг хоёрын 

	Хувь заяа адилхан байдаг. 

	 

	1971 он


ОЮУТАН

	Олон сар өмсүүлсэн 

	хуучин хувцас шиг болсон ч

	Оюутан гэдэг нэр

	хуучирч гандахыг үзсэнгүй ээ. 

	Овгийн оронд 

	овог болсоор

	Одоо бодоход 

	жигтэйхэн дасчхаж

	Хэн хэнээ оюутан гээд

	Хээнцэр зангүй үерхэж явсан

	Хэчнээн залуус энэ зун

	Гэр гэртээ харих бол

	Эмч юм уу, багш

	Инженер юм уу, зураач

	Химич юм уу, физикч

	Хэвлээч юм уу, нэхмэлч... 

	Ажил мэргэжлийн алдар цол

	Аргагүй өндөр дуулдаж байна

	Оюутан гэдэг даруухан нэр минь 

	Орхигдож хаахна хоцрох бол?

	Хичээл лекцэд суудаг байсан

	Герцений байшинд хоцрох болов уу? 

	Хэдэн жилээр шуугилдаж байдаг 

	Нийтийн байранд үлдэх болов уу?

	Ширээн дээр минь надтай хамт

	Шөнийн уртад эрээн цаас руу

	Чилэхийг мэдэхгүй бөхийж суусан 

	Чийдэнгийн минь ёроолд хоцрох болов уу? 

	Буурал Москвад анх ирж

	Бороон дундуур ном бариад

	Тверийн гудамжаар тэвдэж явсан

	Тэр өдөр саяхан л юм сан

	Өдөр дараалж өнгө маягаар 

	Өөрчлөөд байх чадалгүй ч гэсэн 

	Өмсөж элээсэн шаахайгаа тоолоход 

	Өнийн бодол төрүүлдэг болж 

	Таван жил ард үлдлээ 

	Тал нутагтаа яарах боллоо 

	Явсан хүн ирдэг ёстой 

	Харьсан шувуу эргэдэг жамтай 

	Таван жил гэдэг ямар ч урт хугацаа вэ 

	Таван жил гэдэг яасан ч хурдан өнгөрөө вэ? 

	Улаанбаатарын өртөөн дээр 

	Суудлын тэрэг цувруулж байгаад 

	Ах дүүсээрээ ярайтал үдүүлээд 

	Анх гарахад сүртэй байдаг юм. 

	Сүүл сүүлдээ аялалд дасаад 

	Сүржин зан, сүртэй үдэлт 

	Яршиг түвэг санагддаг юм. 

	Яах вэ дээ, хүн ингэж долрох юм. 

	Таван жил аялна гэдэг 

	Тийм ч амархан зугаа биш ээ 

	Хичээлд орж л байна

	завсарлаж л байна 

	Хичээлээс тарж л байна

	харьж л байна

	Бороо шивэрсэн бүрхэг өдөр ч

	явж л байх

	Бодолд дарагдаад богино шөнө ч

	шаналж л суух 

	Мөдхөн нэг харих сан даа гэж

	хөнжил дотроо 

	Мөрөөдөж хэвтэх үе ч байх 

	Эх орны даалгавар байна 

	Эрхбиш өөдтэй сураад 

	Эх нутагтаа нүүр бардам 

	Эргэж харих сан гэж дотроо 

	Тана сувд шүүрдэн

	Таван жил чармайлаа. 

	Таван жил сургуульд сурах 

	Тийм ч хялбар алба биш ээ!

	Анх ирснээ бодвол 

	Москва хоттой танил болж 

	Мунгинаж төөрөөд явчихна гэж 

	Айх юмгүй амар болж 

	Олон хэлийн нөхөдтэй 

	Энэ хотод уулзлаа 

	Орос хүний зантай 

	Энэ хотод танилцлаа

	Найзалж ч явлаа, тэдэнтэй 

	Наргиж ч явлаа, тэдэнтэй 

	Дуулж ч байлаа, тэдэнтэй 

	Ууж ч суулаа, тэдэнтэй

	Таван насаа элээнэ гэдэг 

	Тийм ч богино амьдрал биш ээ! 

	Оюутан гэдэг даруухан нэрийг

	Орхин одно гэж одоо бодоход 

	Яльгүй жаахан уйтгартай ч юм шиг 

	Яриа байхгүй дасчхаж дээ 

	Оюутан байх шуугиант нас минь 

	Орос нутагт өнгөрөх байж 

	Москва хот баяртай! гээд 

	Монгол залуус зуны нарнаар 

	Ярославын буудлаас нутгийн зүг 

	Яаран зорихыг үзэх нь байна 

	Цүнх барьсан богино өдрүүд 

	Зүрх догдлуулсан шалгалт шүүлэг 

	Залуу насны яруу дуунууд 

	Цуурай хадаасаар замхарна биз 

	Оюутан байх сайхан хувь 

	Амьдралд ганц байдаг болохоор 

	Москва, оюутан гэдэг хоёр үг 

	Миний нэгэн бахархал болж 

	Монгол зүрхэнд минь сийлээстэй 

	Мөнх дурсагдсаар хоцрох болно. 

	 

	1967 он

	 

	
* * * Би өөрөө шүлэгч болж...

	Би өөрөө шүлэгч болж

	Бичсэн шүлгээ бараа болгож 

	Хөдөөд ч юм уу, хотод ч юм уу. 

	Хүүхдийн дэлгүүр нээх юм сан. 

	Улаан, ногоон, цэнхэр, шар

	Түмэн өнгө гялбаж байх

	Тийм л дэлгүүрт хүүхэд баярлаж 

	Тэнд эндгүй дуу алдана 

	Хүүхдийн сэтгэлд шунал байхгүй 

	Авъя гэхээсээ илүү

	Үзье! гэж дурлана. 

	Сайн гэхээсээ илүү

	Сайхан гэж магтана

	Өнгө зүс, яс чанар, хийц маяг 

	Үнэндээ тэдэнд хамаа байхгүй. 

	Хүүхдийн нүдийг баясгаж чадвал 

	Сэтгэлийг бас баясгаж чадна. 

	Дэлгүүрт дагуулж ороод

	Диваажин гэвэл ч бас үнэмшинэ 

	Хүүхдийн дэлгүүрт худалдагч байх 

	Ингээд бодохоор сайхан юм. 

	Гэвч би ийм жаргалыг

	Хэзээ ч эдэлж үзсэнгүй

	Шүлэгч болохыг дурласандаа л 

	Сэтгэл дотроо бодож сууна

	Эр хүн өсдөг гэсэн 

	Нэгэн бодол салахгүй байна. 

	 

	1971


* * * Сүүлийн үед миний найз нар...

	Сүүлийн үед миний найз нар 

	Шүлэг их бичдэг боллоо. 

	Толгой холбох нь холбох л юм. 

	Дотроо юу байдгийг 

	Би яаж мэдэх бил ээ. 

	Алт гууль хоёрын 

	Аль аль нь байдаг л байх 

	Ичих, бахархах хоёр сэтгэлээр 

	Эзэд нь өөрсдөө ялгана биз. 

	Их бичдэгийн хувьд нь 

	Би тэднийг зэмлэхгүй. 

	Би хүртэл өөрийгөө

	Шүлэгч гэж зүүдэлж байхад 

	Шүлэглэх авьяас байдаг бол 

	Бичицгээ нөхөд минь! Уриалъя!

	 

	1970

	 


* * * Өвлийн сар гарсан хойно...

	Өвлийн сар гарсан хойно

	Өвөлжөөнд би ээжтэйгээ уулзлаа. 

	Эргэн тойрон анир чимээгүй 

	Энд тэндээс хөл үймээнгүй 

	Наран ивээж нүд баясгасан 

	Налгар хонгор өдөр байлаа. 

	Өвсний толгой ганхуулах төдий 

	Үлээж байгаа салхи ч алга

	Өвөлжөөнд байгаа гэрүүдийг харахад 

	Өнө амгалан, хаврын урь 

	Өсөх насны танхил жаргалан

	Үүрд мөнхийн бөх нойр

	Эцэс төгсгөлгүй амьдралын ёс 

	Эргэн хөрвөн сэтгэлд бодогдов. 

	Өвөл гэхэд хавар шиг байлаа. 

	Өглөөний сэрүүнээр цасан дундуур 

	Уулын арыг хэдрэн алхалж 

	Ухаан уужирч толгой сэргэв. 

	Хээрийн сэрүүн цэвэр агаарыг 

	Ангасан мэт залгилж явлаа. 

	Гар нүүр халуу оргиж 

	Бие цогцос минь тэнийж баясав. 

	Элгэн талаа наранд ээсэн 

	Уулын энгэрт мацаж гараад 

	Дээрээс ивээх ялдам наран 

	Дэндүү чимээгүй хөх тэнгэр 

	Тэртээ хөндийн цэнхэр суунаг 

	Бэлчээрт яваа хэдэн үхэр 

	Эд бүхнийг гиюүрэн ажиглаж 

	Хэдэн цаг саатан суув. 

	Манай ээжийн «янзага» тугал

	Мөөрч байгаа нь хааяа сонстож... 

	 

	1970 оны 10-р сар


* * * Одоо цагийн хүүхэд...

	Одоо цагийн хүүхэд

	Олон замаар сарнилгүй 

	Тоймтой ганц чигээр 

	Толгой дараалж өсдөг болохоор 

	Яриа хөөрөөнөөс эхлээд 

	Ялгах аргагүй ижилсэж 

	Эцэг хүн ч хүүгээ

	Эндүүрч төөрмөөр болж байна

	Хар нялхаасаа цөм л

	Өмсөх хувцас ч ижилхэн 

	Үзэх сурах нь ижилхэн 

	Дуулдаг дуун ч адилхан 

	Дур хүсэл нь ч ойролцоо 

	Ааш зан нь хүртэл 

	Зарим талаараа мөн ижил 

	Багачууд хүмүүжүүлэх ажлыг 

	Багш сургуульд даатгаад 

	Сурлагын дэвтрийг нь хааяахан 

	Сөхөж үзэхээс хэтэрдэггүй 

	Амарлингуй эцэг, эхчүүд бол 

	Арваад жилийн дараагаар

	Ямар хүүтэй болохоо

	Өөрсдөө ч мэдэхгүйд хүрдэг байна 

	Үр хүүхдээ ухаантай хайрлаж 

	Өөрийгөө умартан зүтгэж чаддаг 

	Бишгүй олон эцэг эхчүүд 

	Битгий гомдоорой надад

	 

	1971

	 

	 

	
* * * Үдийн нар шиг илчтэй...

	Үдийн нар шиг илчтэй 

	Өнгөрсөн дуртгалууд сэргэж 

	Чи бид хоёрын алтан намрыг 

	Чихэнд дотно шивнэж байна 

	Зул шаргал өнгөтэй

	Алтан навчис уйгагүй шидэлж 

	Цувнаас салах аргагүй 

	Зөөлөн бороо шивэрч байхад 

	Ууц нуруугаа дараад 

	Үглэж суудаг нь сууг!

	Чийгт намрын тийм өдөр ч 

	Чи баяртай явах ёстой! 

	Ааш зан чинь ямар болохыг 

	Анхны уулзсанаар төсөөлж байна 

	Уйтгар гунигийг мэдэхгүй 

	Ухаангүй дурлалцаж явахад 

	Буурал ертөнц тэр аяараа 

	Бид хоёрын жаргал байсан 

	Ярвайж уцаарлаж явдаг 

	Ямбатай авгайн зангүй 

	Өрөнд баригдсан панзчин шиг 

	Үүлэн саарал царайгүй 

	Өөртөө нартай 

	Сэтгэлдээ цэнгэлтэй 

	Хаврын хараацай шиг явахын 

	Жаргалыг бид мэддэг байсан 

	Яана даа, гэх өдөр ирвэл 

	Тэр л цагийг санаарай!

	Яруу дуу, алим жимс 

	Тэгшхэн нуруу, галтай нүд 

	Цөхөрч гундахгүй баяр цэнгэл 

	Цөм бидэнд байсан шүү. 

	Аз жаргал сураглаж 

	Айлын хаалга тогшдоггүй юм. 

	Улс гэр маань өөдрөг байна. 

	Учирсан бидний жаргал энэ. 

	Үдийн нар шиг илчтэй 

	Өнгөрсөн дуртгалууд сэргэж 

	Чи бид хоёрын алтан намрыг 

	Чихэнд дотно шивнэж байна

	 

	1971


* * * Хэрэггүй үг хэрэггүй гэдгийг...

	Хэрэггүй үг хэрэггүй гэдгийг 

	Хүнээр хэлүүлэх юу байх вэ! 

	Гэсэн ч миний зан түргэн 

	Хэлээ захирч дийлсэнгүй, 

	Бид хоёр хэрэлдлээ 

	Бодоод байхад миний л буруу 

	Өсөж гүйцээгүйн зовлонг ойлгож 

	Өршөө намайг, хань минь! 

	Эр эм хоёрын хэрүүл шиг 

	Элбэг юм ховор

	Хэрүүлийн цэнгэл гэж байдаггүй ч гэсэн 

	Гэр орны жаргал дунд

	Урилгагүй тэр шургалж ирээд

	Уймруулж байх нь бас олон 

	Түр зуурхан муудалцаад 

	Түүнийгээ мартаж чадахгүй 

	«Чамайг яая даа» гэж 

	Загатнаж хорсож суух, 

	Хилэн уур дэндээд ирвэл 

	Хутга шанага руу ухасхийх 

	Эргүү мунхгийн зан байдаг 

	Ичих цаг хожим нь ирдэг 

	Тэгдэггүй юм, хонгор минь 

	Тэвчээрийн тэнгэр ивээтүгэй 

	Тогтож хэвшсэн гэр орон 

	Тохитой дөлгөөн байх ёстой 

	Эв хичээх алтан сургаалыг 

	Эрхэмлэж явах зүйн хэрэг 

	Гэхдээ бид амьдарч байна 

	Хэн хэнээ үргэлж магтаж 

	Ухасхийн үнсэлдэж, уяран тэврэлдсээр

	Урт амьдралыг бид элээхгүй

	Инээх баясах зуун өдөрт 

	Эвдрэлцэх өдөр нэг ирнэ 

	Ухааны савнаас уур бадраах 

	Уршигт салхи үлээж болно 

	Ай хөөрхий, салхины ярианаас 

	Амьсгаа уужрах шиг санагдаж байна 

	Хэрүүл маргааныг салхи гээд 

	Гэгээн ухаанаа дэлгэж бод!

	Үүрдийн үймээнийг эс хүслээ ч

	Үе үе салхи гарвал

	Аюул ирсэн шиг түгшихийн оронд 

	Ариутгал хийж тоосоо гөвбөл 

	Ашиг нь бидэнд тэр байна

	Амьдрал ингэж сургаж байна

	Бүгчим харанхуй байр гэдэг 

	Бясаа жоомонд ивээл ихтэй 

	Үүд хаалгаа нээе! 

	Үг хэлээ ололцъё!

	Барилцаад авахад бэлэн 

	Бараан царай гаргаж 

	Дайсан ч юм шиг, нөхөр ч юм шиг 

	Далдуур шаналж мунгинаж явснаас 

	Хэл үгний жад сэлмээр 

	Хэсэг сайхан зөрөлцөж аваад 

	Санаа амрах сайхан шүү!

	Салхи бидэнд хааяа хэрэгтэй! 

	Гэрэл гэгээ шиг хэрэгтэй 

	Гэхдээ харин шуурга биш... 

	 

	1971 он

	
* * * Үертийн гол...

	Үертийн гол

	Далангийн хөндийгөөр 

	нутагтай

	Өчигдөрхөн би

	Хоньчин явсан 

	аргалчин байсан. 

	Даага сарваагаар

	Унаа хийгээд

	үсэргэж явдаг

	Тал нутгийн

	Үнэгэн лоовуузтай 

	малчин байсан. 

	Өнөөдөр би

	Оюутан болоод

	Москва хотод

	Өдрийн ихэнхэд

	Өндийх завгүй 

	Ном шагайж суунам. 

	Аргагүй би

	Уламжлалт найрамдлын 

	Алтан хаалгаар 

	Ахындаа, айлдаа ирсэн

	Садан хүн 

	Зочин хүн. 

	Амьдралын бэрхийг

	Хамт туулсан

	Зам нэгтэй

	Аз жаргалаа

	Хувааж эдэлсэн 

	Заяа нэгтэй

	Ажил хийвэл

	Гар нийлдэг 

	Санаа нийлдэг

	Аминчилж яривал

	Яриа таардаг

	Сэтгэл тохирдог

	Ийм ханьтай

	Тийм нөхөртэй 

	Улс аа! гэж

	Монгол бид

	Их Зөвлөлтийг

	Бахдан нэрлэж

	Баясан заах

	Дуртай байдаг. 

	Энэ найрамдал маань

	Өнө эртийн

	Уламжлалтай юм. 

	Эхийн халуун

	Хэвлийд биш

	Тэмцлийн ширүүн талбайд

	Учиг тайлж хөхүүлсэн

	Ангир шар

	Уургаар биш,

	Улаан тугийн намираан доор

	Урсгаж явсан

	Цусаараа

	Халуун гагнуур болгож

	Хувьсгалт хоёр орныхоо

	Хувь заяаг холбож

	Хань нөхөд бололцсон

	Ильич Лениний

	Мэргэн сургаалаар

	Замнасны ачаар

	Их нөхрийн

	Халуун тусламжийг

	Шүтсэний ачаар

	Эрх чөлөөний төлөө

	Амь тавин

	Тэмцсэний ачаар

	Энх цагт

	Хөлс хайргүй

	Зүтгэсний хүчээр

	Нийтийн хөгжлийн

	Нэгэн шатыг

	Алгасан гишгэж

	Нийгэм журмын

	Гэгээн зам руу

	Алхалж орлоо. 

	Хуучин Монголын

	Феодал ёсыг

	Тэмцлээр халж

	Хувьсгалт засаг

	Ардын төрийг

	Хүчээр тогтоож

	Эрх чөлөөт

	Шинэ амьдралын 

	Их зам руу

	Эхэлж орсон

	Тэр цагаас

	Өнөө хүрэхэд

	Түүхийн хугацаагаар

	Хэмжиж үзвэл 

	Бага гэгдэх

	Дүүрэн агуулгат

	Дөчөөд жил

	Өнгөрлөө. 

	Мянган бээрийн 

	Уудам нутгаар 

	Сөөлжин хэрж

	Мал адгуулж

	Амь зуудаг 

	Нүүдэлчдийн орон

	Шарын шашинд

	Сүслэн биширч 

	Сөгдөн мунхарч

	Соёлын ертөнцөөс

	Оорцог тасарсан 

	Бурангуйн орныг

	Хөрс шороо,

	Ан амьтан

	Харгуй замаас нь эхлээд

	Хүн ардынх нь

	Аж амьдрал

	Ухаан санааг хүртэл

	Өчүүхэн хугацаанд

	Өөрчлөн шинэчилж 

	чадсанаараа Монголчууд 

	Өрлөг түүхэнд

	Бичиж үлдээх 

	Гавьяатай улс

	Өрнөж, шинээр

	Сүндэрлэж боссон 

	Үйлдвэрийн барилга 

	Үе дамжин

	Хөгжиж ирсэн

	Соёл урлаг

	Тал хөндийгөөр

	Төлжиж ургасан 

	Тариа будаа

	Тавиун бэлчээрт

	Тархан идээшлэх 

	Мал сүрэг 

	Аль ч баялгаа

	Нэрлээд заасан

	Чадлаар бүтээсэн юм гэж

	Ам бардам

	Хэлэх эрх 

	Бидэнд бий. 

	Билгүүн ухаан

	Биеийн хүчээр 

	Бүтээгдээгүй

	Бэлэн зэлэн

	Өчүүхэн ч юм

	Бидэнд байхгүй

	Анд нөхрийн

	Чийрэг гартай

	Хөдлөх бүр

	Хүчин хавсарч

	Амьдрал тэмүүллийн

	Алх дөшийг

	Оч үсэртэл

	Давтан байж

	Зол жаргалын

	Ган хүлгийг 

	Эрхэндээ оруулж 

	Жолоо залуурыг нь 

	Эв хамтын

	Жавхлант зам руу залсан юм

	Үйл хэрэг маань

	Зөв байсныг

	Амьдрал баталж

	Үнэнч нөхрөө

	Олж чадсаныг

	Түүх нотлов

	Хоёр орны минь

	Эв холбоо

	Улам бэхжиж

	Хойшдын зам

	Өлзийтэй байхыг

	Баталсаар байна. 

	Найман зовхисыг

	Гэрэл илчээрээ

	Ивээж байдаг

	Наран ертөнц 

	Том ч гэлээ,

	Хол ч гэлээ,

	Тунгалагхан усанд

	Бөмбөлөг усанд 

	Дүрс нь тусаад

	Туяа цацраан

	Гялбаж гялалзаж 

	Харагддагийн адил 

	Энэ бие минь

	Хэмжээ жингээр 

	Өчүүхэн ч гэсэн

	Эрдэм чадлаар

	Мөхөс дульхан

	Оюутан ч гэсэн

	Эх сайхан

	орныхоо 

	Энгийн нэгэн

	Элч билээ,

	Эртнээс уламжлалтай

	Бат найрамдлын 

	Амьд халуун

	Гэрч бил ээ. 

	Үүндээ би 

	Азтай хүн

	Заяатай хүн гэж

	Баярлаж явна

	Үнэнч нөхөд гэж

	Зөвлөлт хүнийг 

	Сэтгэлийн гүнээс

	Хайрлаж явдаг. 

	Шинэ хуучин 

	Хоёр он

	Солилцох болж

	Сэтгэлийн нүдээр 

	Хойш урагш, хоёр тийш

	Тольдон харж

	Өнгөрсөн замаа

	Дүгнэн үзэж

	Дурсан ярьж

	Өнийн үйлсээ

	Төлөвлөн байгаа

	Энэ цагт

	Хамт сурдаг

	Хамт суудаг

	Найз нартаа 

	Халамжлан сургадаг 

	Эрдэмтэн багш

	Эгч ах нартаа

	Хамаг Зөвлөлтийн

	Бүтээлч бүх

	Хүн ардад нь

	Хайр баярын

	Халуун үг

	Нандин ерөөлийг

	Эрдэнэт хэл

	Эгшиг дууныхаа

	Аяс бүхнээр

	Илэрхийлж хэлэхийг 

	Эрмэлзэн хүсэж 

	Явнам би!

	 

	1964-XII


ААВДАА

	Өндөр сайхан биетэй, ааваасаа салж хоцроод 

	Өнчин гэж гонсойхгүй, алхалж явна хүү чинь. 

	Аав аа! гэж дуудаж, энгэрийг чинь налж суугаад 

	Аминчилж яримаар санагдах үдэш орой байх юм. 

	Энэ цагийн жаргалыг хүүтэйгээ хамт эдэлж 

	Элэг зүрхэнд минь та, амьд мэнд яваа шүү. 

	Эргэж харах тоолондоо үнэнч хүү төрүүлсэндээ 

	Эрхгүй баярлаж яваа гэж сэтгэлдээ би горьдоно. 

	Хүүдээ та зоволтгүй сайн санаж яваарай

	Хүнээс дутуу юмгүй сайхан амьдарч явна би. 

	Хувьсгалт шинэ улсынхаа эрх чөлөөний наран доор 

	Гялалзаж явсаар хүү чинь, хорь гаруй насаллаа. 

	Хийж эрхэлсэн ажлаараа эрдэх гавьяа байгуулсангүй. 

	Хурааж сурсан мэдлэгээрээ, эрдмийн оройд гаарчхаагүй ч 

	Ард олныхоо төлөө, чадах бүхнээ хийнэ гэж 

	Ариун чин санаатай, чармайн зүтгэж явна. 

	Эх орондоо үнэтэй юу хийж бүтээх вэ?

	Ихийг бүтээхийн төлөө яаж амьдарвал зохих вэ?

	Бодож санадаг юм, ганцхан энэ боллоо. 

	Бодол болон дүнсийх өөр зовлон алга аа. 

	Ард түмнийхээ төлөө үнэнч зүтгэж яахаас 

	Ариун дээд юмгүйг, амьдрал надад заасан. 

	Замаа зөв таниад хүү чинь одоо алзахгүй 

	Цаашдаа яах бол гэж өчүүхэн ч битгий зовоорой. 

	Хэдийгээр та амилж босоод ирэхгүй ч болсон 

	Гэгээн тунгалаг харцаараа хүүгээ ширтсээр байна 

	Хамгийн гүн итгэсэн ганц хүү чинь би шүү!

	Хайрт эцэг таныхаа нэрийг яасан ч гутаахгүй 

	Энэ Монгол орондоо эцсээ хүртэл зүтгэж 

	Иргэн хүний журмыг нэр төртэй сахина би... 

	 

	1961 он


ВАЛЕНТИНА ТЕРЕШКОВАД

	Восток хөлгүүдийн

	Тойрон дүүлэх

	Орчил замд

	Богинохон дээлтэй

	Монгол хүн

	Дэрвэж явахыг

	Огторгуйн тэр уудмаас

	Олж харав уу Валя?

	Тэр хүн чинь би байсан юм. 

	Энэ дэлхийгээс

	Ганц бүсгүй

	Харван одож

	Элчилгүй орчлонгийн

	Уудам дундуур

	Тойрон дүүлж

	Манай нутгийн дээгүүр ч

	Нисээд өнгөрлөө гэлцэх юм. 

	Манхан эх дэлхийтэй ч

	Ярилцаад яваа гэлцэх юм. 

	Амаргүй бэрхийн аянаас

	Харваад ирнэ дээ ч гэлцэх юм. 

	Анхны ниссэн нутагтаа

	Шумбаад бууна даа ч гэлцэх юм. 

	Хүний суут ухаанд

	Шүтэж биширч явдагтаа

	Хөрш их гүрнээрээ

	Бахдаж бардаж явдагтаа

	Зүрх зориг ухаанаараа

	Зүйрлэн бодом ижилгүй

	Эрэлхэг эмэгтэй хүн 

	Энэ дэлхийд төрсөнд

	Нөхрийн ёсоор бахархаж 

	Ханийн санаагаар хайрлаж 

	Оюун сэтгэл хоёроороо 

	Огторгуйд чамайг дагасан юм 

	Олж намайг харав уу гэж 

	Заавал асуумаар санагдсан юм 

	Хариуд нь надад Валя, 

	Харсаан гэж хэл дээ. 

	Монгол хүн цөмөөрөө 

	Миний адил баярлана даа!

	 

	1965— VIII


АНД НӨХӨРТӨӨ

	Уралын яруу найрагч В. Машковцевт

	 

	Сайн нөхөрлөсөн бидэнд

	Салах цаг ирэх нь ээ. 

	Чи Урал нутагтаа буцна. 

	Би Улаанбаатартаа очно. 

	Герцений шар байшинд 

	Хэчнээн ч сайхан нөхөрлөв. 

	Хэдхэн жилийн хугацаанд 

	Яасан ч дотно дасалцав 

	Хоолны дугараг ширээгээ 

	Хоёр талаас нь тохойлдоод 

	Халуун сэтгэлийн гүнээс 

	Харамгүй ярьдаг байлаа. 

	Сүржин цагаан ярианаас 

	Сүнсээ гартал дургүйцэж 

	Чин сэтгэлээр ярьдаг нь

	Чи бидний шинж байж. 

	Хэн хэндээ туслах гэж 

	Хичээж явсан цаг бий. 

	Хэл хэлээ ойлголцохгүй 

	Будилж суусан үе бий 

	Даржин цовоо амьдралтай 

	Таван жил өнгөрч 

	Оюутны ширээг өрөөнд нь 

	Орхиж одохын өмнөхөн 

	Туулж өнгөрөөсөн амьдралаа 

	Тунгааж бодолтой биш үү! 

	Орос Монгол хүний 

	Үндэс өнгөний ялгаа бий. 

	Орон газраар заагласан 

	Торгон хилийн шугам бий. 

	Гэсэн ч биднийг хооронд нь

	Холбож байдаг хэлхээ бий, 

	Хэлний ялгаанд боогдолгүй 

	Санаа нийлдэг учир бий. 

	Өнгөрсөн түүхээ бодвол 

	Нэгэн замаар туулах 

	Өнийн хойчийг бодвол 

	Нэгэн чигийг барих 

	Дайчин хувьсгалын хэрэгт 

	Дөрөө харшин довтолгож 

	Дайны цагт буугаа 

	Нэгэн зүгт шагайх 

	Тайван цагт дуугаа 

	Нэгэн аясаар хөглөх 

	Түүхэн тавилангийн учраатай 

	Цус хөлсний барилдлагатай 

	Эхийн хэвлээс ихэрлээгүй 

	Эгч дүүс улс аа бид. 

	Тэр халуун барилдлагын 

	Тэмдэг төдий харагдаж 

	Бид хоёр таван жил 

	Бичгийн ширээнд хамт суув. 

	Сайхан нөхөрлөсөн бидэнд одоо 

	Салах цаг ирэх нь ээ. 

	Урал нутагтаа чи очно. 

	Улаанбаатартаа би буцна. 

	Эрийн сайхан нөхөрлөлийг 

	Эгнэгт санан дурсах 

	Ариун сэтгэлийн үгээ 

	Андгай болгон солилцлоо 

	Ханийн сэтгэлээр ингэж 

	Харгүй дасалцсан болохоор 

	Холбоо найрамдлаа дуулахад 

	Хоёр бие ч цөөдсөнгүй. 

	 

	1967-IV


* * * Эх нутгаа мөрөөдөж явна би...

	Эх нутгаа мөрөөдөж явна би 

	Ээж таныгаа санаж сууна би 

	Улирлын тавиунд уяран уйдаж 

	Уулын орой харуулдаж байгаад 

	Бие цогцсоо тэнхрээд ирэхэд 

	Булчин шандсаа чангараад ирэхэд 

	Эрмэг хүлэг ч нутгийн зүг 

	Эргэж гүйдгийн адилаар 

	Хөдөө нутгаа бахдан дуулсаар 

	Хүү чинь мөдхөн хүрч очно 

	Нүүрийг минь үзэж уулзан золгоод 

	Ээжийн минь сэтгэл ч уужирна биз! 

	Нутагтаа юутай ирэв гэж 

	Эх орон минь асуух байх даа?

	 

	1965


ШИНЭ ЖИЛ

	Амьдрах нэгэн настай минь 

	Алхаа нийлүүлж өнгөрсөн 

	Хуучин нэгэн жил 

	Холын замдаа гарлаа. 

	Энх мэндийн дуугаар 

	Хуучин жилээ үдэцгээе 

	Энхжин дэгжихийн ерөөлөөр 

	Шинэ оноо угтацгаая 

	Хугацаа хэмжээт жилүүд 

	Хоногийн тоогоор солигдовч 

	Хүний амьдралын баясгалан 

	Хязгааргүй байхыг мөрөөднө. 

	Эрчим чадлаа хөвчилж 

	Эх орноо хөгжүүлье!

	Эвийн халуун сэтгэлээр 

	Энх амьдралаа бэхжүүлье! 

	Зуурдын жилүүдийг элээж 

	Зуутын насанд дарагдавч 

	Зовлон хагацал үзэлгүй 

	Золтой амьдрахыг хүснэ. 

	Хөх тэнгэрийн минь мандал 

	Тайван цэлмэг байтугай! 

	Хүний жаргалын хундага 

	Дандаа дүүрэн явтугай! 

	Манай хуанлийн хуудсыг 

	Манхан улаан нараараа 

	Сэмхэн сөхөж дэлгэсээр 

	Шинэ жил минь ирлээ. 

	 

	Энх мэндийн дуугаар 

	Хуучин жилээ үдэцгээе! 

	Энхжин дэвшихийн ерөөлөөр 

	Шинэ оноо угтацгаая!

	 

	1964


* * * Бороо шиврэн асгарсан...

	Бороо шиврэн асгарсан

	Борхон шөнийн чөлөөнд

	Уяхан бодолд ээрэгдээд

	Унтаж чадахаа болилоо

	Хайрын ялдам эгшигт

	Хатан зүрх минь уярав уу?

	Ханиа харж таньчхаад

	Халуун сэтгэл минь халгив уу?

	Зуны шаргал үүрээр

	Цурамхийхийн зуурханд

	Урьхан харцат бүсгүйтэй

	Уулзан зүүдлэх боллоо

	Замын туршаа ижилсэх

	Заяаны амрагаа олчхоод

	Зангийн нь хөөрхөнд дассаар

	Зайгүй санах болчхов уу?

	Цэлмэг бүрхэг өдрүүдийг

	Чилэхийн завгүй өнгөрөөж

	Дурлал хайрандаа баясаад 

	Дуулаад явдаг болчихлоо. 

	Далай уужим ертөнц дээр

	Дагуулж намайг хөтлөх 

	Даруухан хань минь ирчхээд 

	Даллаад байгаа нь энэ үү дээ?

	 

	1964—IV


НАЙРАМДЛЫН ДУУ

	Хувьсгалын үүрээр өрхөө татсан 

	Хувьтай тэнэгэр оронд минь 

	Нар гэрлээр замаа мялааж 

	Найрамдлын баяр айлчилж байна 

	Ахан дүүгийн ариун ёсонд 

	Амьдралын нар найрамдал юм 

	Ялалтын туг, манай баяр 

	Яруу дуу, өнгө жавхаа 

	Нандигнаж явах сайхан бүхнийг 

	Найрамдал бидэнд бүтээж өгсөн 

	Ахан дүүсийн ариун ёсонд 

	Амьдралын нар найрамдал юм. 

	Дэлхийд байдаг хамгийн үнэтэй 

	Дээд эрдэнийг нь үзье гэвэл 

	Од гараг газарт буугаад 

	Орос монгол хүнээс асууг! 

	Ахан дүүсийн ариун ёсонд 

	Амьдралын нар найрамдал юм. 

	 

	1969


ШУУДАН ЗӨӨГЧ

	Саарал тэргээр давхиж

	Шуудан бичиг зөөдөг 

	Шалмаг нэгэн бүсгүй 

	Сэтгэлээс гарахаа байлаа 

	Нэр нь ч хэн гэдэг юм бэ? 

	Нас нь ч хэд хүрсэн юм бэ?

	Өглөө оройгүй дуу дуулж 

	Өдтэй юм шиг сэвэлзээд 

	Өдөржин чөлөөгүй давхихдаа 

	Эцэж ядрахаа ч мэдэхгүй 

	Яагаад ч дандаа дуулдаг юм бэ? 

	Ямар завдаа ч амардаг юм бэ? 

	Их хотоор сүлжиж 

	Энд тэндгүй давхина 

	Ирэхийн нь барааг харвал 

	Хэн нь ч инээж угтана 

	Гэр нь хаана байдаг юм бэ?

	Хэчнээн ч олон танилтай юм бэ? 

	Өмссөн хувцас нь цэвэрхэн

	Үс гэзэг нь аялагхан

	Ярьж хөөрөх нь чагнууштай 

	Яваад өгөхөөр нь бодууштай 

	Хэнийгээ ч ингэж дуурайсан юм бэ? 

	Хэчнээн ч аятайхан харагдах юм бэ? 

	Хангинатал дохио өгөөд 

	Хажуугаар давхиад гарахаар 

	Сэнгэнэтэл санаа алдаад 

	Сэтгэл хачин болчих юм 

	Юунд ч ингээд байдаг юм бэ? 

	Ер нь ч ямар учиртай юм бэ

	 

	1960


ХАМГИЙН ИХ

	Арвин тал юухан бил ээ?

	Хатирч мориор туулна

	Агаар тэнгэр юухан бил ээ!

	Харвах сумаар зүснэ

	Хүний сэтгэл гэдэг л

	Хүрээ хязгаар байхгүй юм

	Хүсэл бодол гэдэг л

	Хөвөрч дуусах цаггүй юм. 

	 

	1960

	 


НУЛИМС

	Үдэлтийн цагаар

	амраг хүүхнүүд

	битгий уйлаарай!

	Угтах цагтаа

	ичиж зоволгүй 

	асгаруулж байгаарай!

	Үдэлтийн нулимс

	хэчнээн байлаа ч

	уян сэтгэлийнх. 

	Угтах нулимс

	өчүүхэн байлаач

	хурсан хайрынх. 

	 

	1960


ТАНКНЫ ЦУВАА

	Хүн хүндээ

	бай болж хядалцаад

	Хөрст дэлхий минь

	цусан нүүрлэсэн тэр цагт

	Хувьсгалт Монгол гэдэг

	Нэрийг зарласаар

	Галын фронт руу

	Хуягт танкны

	Нэгэн цуваа

	орсон түүхтэй

	Монгол хүний

	Ариун сэтгэл

	Халуун хөлсөнд

	Моторт зүрх нь

	Амилж цохилсон

	Ган хөлгүүд

	Дайсны өөдөөс

	Халз тулсан

	нөхдөд минь

	Дайчин хөлөг

	Ялалтын хань 

	болсоор

	Берлин хүрэх

	Урт замыг

	Шувт туулж

	Бидний нэрээр

	Мөнхийн гавьяа

	Байгуулсан. 

	Тачигнаж явсан

	Танкны мөр

	Атаршин арилж

	Дайсан дарагдаад

	Хорин жил өнгөрсөн ч

	Энэ дайны

	Гал дундуур

	Туулж өнгөрсөн

	Эрэлхэг хүмүүсийн

	Ариун дүр

	Бидний сэтгэлд

	Элэгдэж хуучрахгүй 

	хөшөө болж

	Мөнх үлдээд

	Эгнэгт санах

	Ганцхан гэрээсийг

	Давтан давтсаар байна. 

	Сонор соргог 

	Байгаарай гэж 

	Бидний чихэнд

	Шороон дороос ч

	Хөрсөн дээрээс ч

	Давтсаар байна. 

	 

	1965-5-6

	
АДУУЧИН ХҮҮ МОНХООН

	Зах хязгаар мэдэгдэхгүй, 

	Цайран дуниарч харагдах 

	Уужим тал нутгаар 

	Урагш хойшоо дүүлж 

	Хөдөө хээрийн цайдамд 

	Хүлгийн нуруунд дэрвэж 

	Морь унах дуртай 

	Монхоон гэдэг нэртэй 

	Хүрэн сатин тэрлэгтэй 

	Хөдөөгийн хүүхдийг саная. 

	Монхоон хүү ээжээс 

	Монголын говьд төржээ 

	Цаад зах нь харагдахгүй 

	Цайдам талд өсжээ 

	Монхоон маань угаасаа 

	Хөл нь дөрөөнд хүрэхгүй ч 

	Моринд гарамгайн дээр 

	Мохож цуцахгүй зоригтой. 

	Хүрэн сатин тэрлэг нь 

	Ганцхан дан эмжээртэй 

	Хөөргөн шуугаад бүсэлбэл 

	Өвдөг хаахгүй богинохон. 

	Сайн дараад өмсчихвөл 

	Шанаа руу орж ирээд 

	Нүд таглачхаад байдаг 

	Нарийн эсгий малгайтай 

	Шевро илгээр хийсэн 

	Шөвгөр хар гутал нь 

	Цастай адил хяхтнах 

	Цагаан ширэн ултай. 

	Хаврын халуун салхинд 

	Говийн цагаан наранд

	Хүрэн бор болтлоо 

	Хөрсжиж гандсан царайтай, 

	Өөлж харсан хүнд 

	Чих нь жаахан дэлдгэр 

	Үнэндээ манай Монхоон 

	Жирийн монгол хүү л дээ. 

	Найман насныхаа намар 

	Нэгэн өглөө эртэлж 

	Нарнаас урьтаж босоод 

	Нүүрээ сайхан угааж 

	Хул алагаа эмээллэж 

	Холын замд гарчээ 

	Сумын төв хүртэл 

	Ааваа дагуулж явлаа 

	Сургуульд орно гэж 

	Сэтгэл яарч явлаа 

	Есөн сарын нэгэнд 

	Бичгийн ширээнд суулаа. 

	Сунагар урт өвлийг 

	Сургуулийн танхимд өнгөрөөж 

	Зуны амралтаар Монхоон 

	Зусландаа хүрч ирмэгц 

	Хүлэг сайн мориороо 

	Хөндлөн гулд давхиж 

	Хөдөөгийн цээл нутагтаа 

	Адуучны жаргал эдэлнэ 

	Үүрийн шаргал туяагаар 

	Уурга барин давхиж 

	Дэрстэй хоолойгоо туулж 

	Дэнж толгодоор дамжина 

	Айл айлын адууг 

	Андахгүй зүсэлж бүртгэнэ 

	Алсын барааг дурандаж 

	Ахуй нутгаа ажиглана.. 

	 

	1972 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


2009 оны хэвлэл “Хаврын шувуу (2дахь хэвлэл)” номын Гарчиг

	НЭГ. ӨГҮҮЛЛЭГҮҮД

	Нар шингээгүй

	Хандмаа

	Гавьяа

	Цагаан малгайт

	Сарны сонат 

	Мөнгөн аяга

	Чимгээгийн төрсөн өдөр

	Алдрын дуулиан 

	Уурлахад учир бий

	Гүн галуутын хөвөөгөөр

	Хар шил 

	Оддын дор

	Ойлт

	Зурх мартдаггүй

	Багш

	Ус шиг цэнхэр

	Нүүдэл

	Нурамтын өвөрт

	Саран сургуульд явсан

	Захидал

	Хаврын шувуу

	Шинэ дуу

	Цэвэлмаагийн зурагтай захидал 

	Авьяас тодров

	Түлхүүр

	Нэгэн үдэш

	Хар унага

	Салхины үзүүр

	Бодол

	Энэхэн хавар

	Учрал 

	Зам (кино тууж)

	 

	ХОЁР. ШҮЛГҮҮД

	Музейд бичсэн шүлэг

	Оюутан

	Би өөрөө шүлэгч болж

	Сүүлийн үед миний найз нар

	Өвлийн сар гарсан хойно

	Одоо цагийн хүүхэд

	Үдийн нар шиг илчтэй

	Хэрэггүй үг хэрэггүй гэдгийг

	Үертийн гол, далангийн хөндийгөөр

	Аавдаа

	Валентина Терешковад

	Анд нөхөртөө

	Эх нутгаа мөрөөдөж явна би

	Шинэ жил

	Бороо шиврэн асгарсан

	Найрамдлын дуу

	Шуудан зөөгч

	Хамгийн их

	Нулимс

	Танкны цуваа

	Адуучин хүү Монхоон

	 

	Хөдөөгийн дуун

	Усны эргүүлэг буюу Борзооны явдал

